    სახიფათო კავშირები
                                                                       შოდერლო დე ლაკლოს წერილების მიხედვით            

დანსენი - გულმოწყალეო ქალბატონო! სანამ განმიკითხავდეთ, გევედრებით მომისმინოთ ... ვიცი, ჩემი აქ მოსვლით.. განგარისხეთ... ვაღიარებ, თქვენს წინაშე დამნაშავე ვარ. ამ დანაშაულს მთელი ცხოვრება ჩემს თავს ვერ ვაპატიებ. გევედრებით.. იყავით ჩემი მსაჯული! გამოიჩინეთ სიმამაცე და  წერილები წაიკითხეთ... რომელთაც მე თქვენ დაგიტოვებთ. იძულებული ვარ პარიზი დავტოვო... ჩემი საიდუმლო თავშესაფარი მხოლოდ თქვენთვის იქნება ცნობილი.. თუ პასუხს მომწერთ, წერილები ამ მისამართზე გამომიგზავნეთ. მიიღეთ ჩემი მოწიწება..

სცენა პირველი 

მერტეი - დაბრუნდით,ძვირფასო ვიკონტ, დაბრუნდით! ვერ წარმომიდგენია,რას უნდა აკეთებდეთ თქვენს ბებერ მამიდასთან, მან ხომ მთელი თავისი ქონება უკვე გიანდერძათ. დაუყოვნებლივ გამოემგზავრეთ. თქვენ მე მჭირდებით. ერთი ბრწყინვალე აზრი მომივიდა თავში, რომლის განხორციელებაც თქვენ უნდა მოგანდოთ. ეს სიტყვები  საკმარისი უნდა იყოს რომ ჩემი არჩევანით  უსაზღვროდ ბედნიერი, უკვე ჩემსკენ მოფრინავდეთ  და ჩემს განკარგულებას მუხლმოყრილი  ისმენდეთ. ამ წერილს ხვალ დილით მიიღებთ, მოვითხოვ რომ ხვალვე, საღამოს შვიდ საათზე ჩემთან გაჩნდეთ, გელოდებით ვიკონტ.
სცენა მეორე
მერტეი - ძვირფასო.. მონასტრის კედლები სამუდამოდ დატოვე?

 სესილი - დიახ ქალბატონო.

მერტეი - ამქვეყნიური ცხოვრება როგორ მოგწონს?

სესილ - ყველაფერი მშვენიერია. მე უკვე საკუთარი  ბუდუარი მაქვს.

ვოლანჟ - სულ ვაფრთხილებ:  სანამ არ გკითხავენ შენთვის ჩუმად იჯექი და ხმას ნუ იღებ, თორემ ყველაფერს ურევს. გუშინ რატომღაც გადაწყვიტა რომ  მეწაღე ჩვენთან სადილად იყო დაპატიჟებული.
სესილ - დედა ასე რატომ ამბობთ, ძალიან შემაშინა, მუხლებზე დაეცა და ფეხზე ხელი მტაცა.
მერტეი -  ალბათ იფიქრე  შენთან ხელის სათხოვნად იყო მოსული.
სესილ - მე, მე..

მერტეი - ჩემო ძვირფასო, შეგიძლია აღარ გააგრძელო.მალე ყველაფერს შეეჩვევი. შენს გართობაზე უნდა ვიზრუნოთ. (შემოდის მაჟორდომი) კარგი, მივიღებ.. ვალმონი გვესტუმრა.

ვოლანჟ - თქვენ მას ღებულობთ?

მერტეი - ისევე როგორც  თქვენ იღებთ ხოლმე..

ვოლანჟ -  (სესილს) ჩემო პატარა, შეიძლება ბუნდოვნად გახსოვს,  მომხიბვლელობაში ვიკონტს ბადალი არ ყავს. თუმცა... სანამ პირს გააღებს, აუცილებლად   მონიშნული ყავს თავისი შხამის მარაგი ვისკენ მიმართოს... 
სესილ - დედა, მაშინ თქვენ მას რატომ იღებთ?

ვოლანჟ - საზოგადოებაში ბევრ რამეზე გვიწევს  თვალის დახუჭვა. ამას შენც  მალე მიხვდები, რაც შეეხება ვალმონს, მას ყველგან იღებენ. დიდებულია, მდიდარი, განსაკუთრებულად გულისხმიერი.   ჯერ ყველა ნანობს, მაგრამ ბოლოს ყველა ეგუება. უმეტესობას  მისი სახით მტრის გაჩენის ეშინია.
მერტეი - ვიკონტ!
ვოლანჟ - როგორი სასიამოვნო მოულოდნელობაა...
ვალმონი - მადამ ვოლაჟ! ბედნიერი ვარ რომ გხედავთ!
ვოლანჟ - ჩემი ქალიშვილი  სესილი. იქნებ გახსოვთ კიდეც.

ვალმონ - რასაკვირველია! ვინ იფიქრებდა  ვარდის კოკორი ასე გაიფურჩქნებოდა. მივემგზავრები და თქვენთან დამშვიდობება გადავწყვიტე.

მერტეი - ამის უფლებას არ მოგცემთ. მიემგზავრებით? რატომ?
ვალმონი - თითქმის მთელი აგვისტო პარიზში გავატარე. მინდა კიდევ ცოტა ხნით  ჩემს მოხუც მამიდასთან  გავემგზავრო... სულ მივატოვე...
მერტეი - თქვენ შესანიშნავი მამიდა გყავთ. ახალგაზრდებს ისე პატრონობს რომ თავადაც  შეინარჩუნა  ახალგაზრდობა... 

ვოლანჟ - მადამ დე როზმონდმა მე და სესილიც მოგვიპატიჟა თავის სასახლეში. ჩვენგან მხურვალე მოკითხვა  გადაეცით.  იმედი მაქვს სულ მალე...
ვალმონი - აუცილებლად. ქალბატონო. თამაშს აღარ მოგწყვიტავთ.

ვოლანჟ - მგონი დროა გავჩერდეთ.

ვალმონ - ვხედავ,  ჩვენმა საუბარმა თქვენი ქალშვილი გაიტაცა.
სესილ - მაპატიეთ.. მე..

ვოლანჟ - ვფიქრობ ჩვენი წასვლის დროა.

სესილ - მონასტერში ცხრა საათზე უკვე გვეძინა.

ვალმონ - სწორადაც იქცეოდით..
სცენა მესამე

მერტეი - იცით  რატომ დაგიძახეთ?
ვალმონ - ჩემი აქ ყოფნა სიამოვნებას განიჭებთ.

მერტეი - როგორც წერილში მოგწერეთ,  ერთი პატარა გმირობა უნდა ჩაიდინოთ. შემდეგ მემუარებში აღწერთ.

ვალმონ - ვშიშობ,  მემუარების საწერად დრო აღარ დამრჩება.

მერტეი - მე დამრჩება... გეცოდინებათ, ჟერკურმა  მიმატოვა.

ვალმონ - დიახ.

მერტეი -  ისეთი გაცოფებული ვარ, ადგილს ვერ ვპოულობ!  წარმოიდგენაც არ მინდა,..მე და ჟერკური ნათესავები!? ჩემი ბიძაშვილი, ვოლანჟი ქალიშვილს ათხოვებს... როგორ ფიქრობთ, სასიძო ვინ არის? 

ვალმონ - გრაფი დე ჟერკური? 

მერტეი - ჟერკური რომელმაც მე მიმატოვა! ჩემთვის ეს  ჯერ არავის უკადრებია.  როგორ მაღიზიანებდა თვითდაჯერებული ტონით, გაუთავებლად რომ იმეორებდა სასაცილო თეორიას ცოლის შერთვასთან დაკავშირებით: -„ ყველა სხვა ქალებისაგან განსხვავებით ქერა ქალი მოკრძალებულია და პატივისცემას იმსახურებსო. თანაც  უპირატესობას მონასტრულ აღზრდას ანიჭებს. 
ვალმონი - გამოდის, იდეალური მეწყვილე იპოვა.
მერტეი  - სამოცი ათასი წელიწადში, რომელიც  გათხოვებას მოყვება,   ალბათ გავლენას მოახდენდა.
ვალმონ - უდაოდ მოახდენდა.

მერტეი - თუმცა გარწმუნებთ, ასოციათასიც  რომ ქონოდა,  მისკენ არც გაიხედავდა. სესილი შავგვრემანი რომ იყოს, თან მონასტრული აღზრდის გარეშე...
ვალმონ - მართლა ასეთი განრისხებული ხართ?

მერტეი - რა, არასაკმარისი მიზეზი მაქვს? თუ ჩემს სულს რამე დააწყნარებს, მხოლოდ იმედი რომ მასზე შურს ვიძიებ!  ჩვენ მას დავუმტკიცებთ რომ ჩვეულებრივი რეგვენია!

ვალმონ -  ჩვენ? მგონი ვხვდები თქვენს ჩანაფიქრს..

მერტეი - ჟერკური თავის პოლკთან ერთად კორსიკაში ოქტომბრამდე დარჩება. დრო საკმარისზე მეტიც გვაქვს.

ვალმონ - თქვენ გინდათ რომ მე ...სესილი?
მერტეი - ასეთი კოკორი...

ვალმონ - და?
მერტეი - და როდესაც თაფლობის თვიდან პარიზში დაბრუნდებიან, მათ მთელი ქალაქი დასცინებს. რა გაცინებთ? ნამდვილი ურჩხული ხართ!
ვალმონ - ვგიჟდები თქვენზე! როგორი ვნებით და ჟინით ბრძანებლობთ.  ოჰ როგორ ვნანობ, თქვენი მონა რომ აღარ ვარ... და როგორი ურჩხულიც არ უნდა ვიყო,სიამოვნების გარეშე ვერ ვიხსენებ იმ ბედნიერ დღეებს, როდესაც ჩემთვის საალერსო სახელებს იმეტებდით. მინდა ეს სახელები ისევ დავიმსახურო. თუმცა მას შემდეგ რაც ჩვენ დავშორდით, იმ პირობით რომ ერთმანეთს შევეჯიბრებოდით, რაც შეიძლება მეტი მსხვერპლი მოგვექცია ღალატის ბადეში,ამ ბრძოლაში  ვერავინ შეგედრებათ. დიახ,  სიყვარულის და შურისძიების ქალღმერთი ხართ!  მაგრამ  უარი უნდა გითხრათ, არ შემიძლია.

მერტეი - რაო?
ვალმონ -  კარგად იცით როგორ მიმძიმს თქვენი ბრძანების შეუსრულებლობა, მაგრამ არ შემიძლია.. მართლა არ შემიძლია.
მერტეი - რატომ?

ვალმონ - ძალიან იოლი ნადავლია. დიახ, დიახ.. თხუთმეტი წლისაა. არაფერი უნახავს. არაფერი იცის, ცნობისმოყვარეობა კლავს.  თაიგულის მირთმევასაც ვერ მოვასწრებ რომ უკვე საწოლში ჩამიხტება. ამას ნებისმიერი შეძლებდა.  ჩემი რეპუტაციის საფრთხეში ჩაგდებას არ დავუშვებ.

მერტეი - თქვენ ამ ქალიშვილს სათანადოდ ვერ აფასებთ. უმშვენიერესია, საოცარი შარმი აქვს.

ვალმონ - ხო, ზეზეურად სძინავს...
მერტეი - სესილს თაყვანისმცემელიც ყავს, მისი მუსიკის მასწავლებელი. თქვენ მას კარგად იცნობთ,ახალგაზრდა დანსენი. ისინი ხანდახან დუეტშიც მღერიან.
ვალმონი  - ხო და მშვენიერია.

მერტეი - ჰო, მაგრამ ისეთივე მორიდებული და გამოუცდელია, როგორც სესილი. მისი იმედი არ უნდა გვქონდეს.

ვალმონი - რატომ არ გინდათ მასთან ბელეროში გაუშვათ?

მერტეი - ბელეროში იდეალისტია!

ვალმონ - რა სამწუხაროა, სულ ვეჭვობდი რომ რაღაც ნაკლი ქონდა. როგორც ვატყობ ჯერ არ მიგიტოვებიათ.
მერტეი - არა! მისით კმაყოფილი ვარ!

ვალმონი - ამაში არის რაღაც ავადმყოფური... ბელეროში თქვენი ღირსი არ არის, კიდევ ერთი საყვარელი უნდა გაიჩინოთ...
მერტეი - მეგონა თქვენი უახლოესი მეგობარი იყო...

ვალმონ - ძალიან კარგად ვიცი რასაც ვამბობ, რატომ არ უნდა უღალატოთ, მაგალითად ჩემთან!

მერტეი - თქვენ უმცირეს თხოვნაზე უარს მეუბნებით, თან გინდათ თქვენი სურვილები ავასრულო.

ვალმონ - თქვენი წყენინება საშინლად არ მინდა.

მერტეი -  მართლა ხომ არ გადაწყვიტეთ უარი მითხრათ? 
ვალმონ - ვხედავ,  ყველაფრის ახსნა მომიწევს.

მერტეი - ეჭვგარეშეა.

ვალმონ - ნუ განმირისხდებით , ჩემი გულის ბნელი ჯურღმულების მესაიდუმლევ! ჩემს ყველაზე  გამომწვევ ჩანაფიქრს განდობთ. თქვენ იცით რომ ისევ სოფელში ვბრუნდები, ჩემს უკვდავ მამიდასთან.
მერტეი - გააგრძელეთ..

ვალმონ -  მამიდაჩემი ახლა მარტო არაა. მის სახლში ერთი ქალბატონი სტუმრობს. მადამ დე ტრუველი.
მერტეი - არააა!
ვალმონ -  ჩემი ჩანაფიქრი სწორედ ის არის.
მერტეი - თქვენ ხუმრობთ.

ვალმონ -  ძლიერი ვნებით ვარ შეპყრობილი. ვინ თუ არა თქვენ, კარგად იცით როგორი გაგიჟებით, თავდავიწყებით შემიძლია მსურდეს. მისი ღვთისმოსაობა, ქმრისადმი ერთგულება და სიყვარული, ცხოვრების მკაცრი წესები, აი ვინ არის ჩემი ღირსეული მეტოქე. აი სამიზნე  რისკენაც  მივისწრაფი.  თავში მხოლოდ ერთადერთი აზრი მიტრიალებს. ცხადშიც და სიზმარშიც ეს აზრი არ მასვენებს: რადაც არ უნდა დამიჯდეს ეს ქალი უნდა მოვიპოვო. თორემ დაუკმაყოფილებელმა ვნებამ შეიძლება შეყვარებულის სასაცილო მდგომარეობამდე მიმიყვანოს. .
მერტეი - მაშ თქვენ ოცნებობთ რომ  მადამ დე ტურველს ფლობდეთ!? როგორ მეცნობა თქვენი თავქარიანი ხასიათი,რომელიც გიბიძგებთ ნატრობდეთ იმას რაც თქვენვე მიუღწევლად მიგაჩნიათ. რა სასაცილო ახირებაა. რას წარმოადგენს ეს ქალი?!  მისი სახის ვითომ დაწყობილი ნაკვთები, უმეტყველო და არაფრის მთქმელია, არანაირი დახვეწილობა, გემოვნება, ქალური შარმი არ გააჩნია. ჩაცმულობა კი  კრიტიკას  ვერ უძლებს. მისი განუყრელი თავშალი, ვაი არაფერი გამომიჩნდესო, ისეა გაკოჭილი. საკმარისია ერთი ასეთი ქალი  თქვენს ბიოგრაფიაში რომ საზოგადოების თვალში სრულიად დაეცეთ. ის დღე გაიხსენეთ, ღარიბებისთვის მოწყალებას რომ აგროვებდა  ეკლესიაში. ახლაც თვალწინ მიდგას, მე და თქვენ როგორ ვიხალისეთ. როდესაც უზარმაზარ კალათას მოათრევდა,ყოველ წუთს  ფეხი  უბრუნდებოდა და ჭარხალივით წითლდებოდა. ვინ წარმოიდგენდა რომ ოდესმე ამ ქალის სურვილით აენთებოდით. აბა ვიკონტ,   ღრმად ჩაისუნთქეთ და დროზე გონს მოდით. ჩემი მხრიდან სიტყვას გაძლევთ არავის არაფერს მოვუყვები  და საერთოდ, თუ გიფიქრიათ როგორი უსიამოვნებები გელოდებათ. ვისთან აპირებთ შეჭიდებას, ქმართან?  ამ ბრძოლაში დამარცხება და გამარჯვებაც დამამცირებელი იქნება.. სულ ტყუილად გგონიათ მასთან ნეტარებას განიცდით, უკარებასგან რას უნდა  ელოდე, მე ნამდვილ უკარებას ვგულისხმობ, რომელიც ნეტარების მწვერვალზეც კი ვერ ეძლევა  თავდავიწყებას. კიდევ უარესი, თქვენი უკარება წმინდანია, ბავშვივით უმწიკვლო. ეს დაბრკოლება რომ გადალახოთ და მასში ღვთის სიყვარული   დაამარცხოთ, ეშმაკის  მიმართ შიშს მაინც ვერ მოთოკავთ. და როდესაც თქვენს საყვარელს მკლავებში მოიმწყვდევთ და მის გულის ფეთქვას შეიგრძნობთ, ეს სიყვარულის ჟრუანტელი კი არა, შიშის ძრწოლა იქნება. და ამავ დროს თქვენ არ გინდათ დამმორჩილდეთ და გსურთ მამიდათქვენის აკლდამაში თავი ცოცხლად დაიმარხოთ?  უარს ამბობთ უმშვენიერეს თავგადასავალზე, სადაც მთელი თქვენი მამაკაცური მომხიბვლელობით გაიბრწყინებთ. რა ბედისწერამ განსაჯა რომ ჟერკურს თქვენს წინაშე მუდამ უპირატესობა ქონოდა.  რაც ყველაზე მთავარია, მადამ დე ტრუველის  საყვარელს  ჩემს საიდუმლოს ვეღარ ვანდობ!
ვალმონ -  თქვენ  ჩემს ყველაზე გულითად მეგობრად მიმაჩნდით. თქვენ კი  თავს მესხმით. რა სიტყვებით დახატეთ მადამ დე ტურველი? იმისთვის რომ  მადამ დე  ტურველი მშვენიერი იყოს საკმარისია ისეთად დარჩეს როგორიც არის. თქვენ მას სახის გამომეტყველებას უწუნებთ, რას უნდა გამოხატავდეს? მისი გული ხომ მშვიდად ფეთქავს. გეთანხმებით, ფლიდი, ცბიერი გამოხედვით ვერ დაიკვეხნის, ჩვენ მამაკაცებს  დროებით რომ გვხიბლავს.  არც დაზეპირებულ ფრაზებს ისვრის. მხოლოდ მაშინ იცინის როცა გულწრფელად  ხალისობს. ერთი განახათ,  როგორი სუფთა, თანაგრძნობით და სიკეთით სავსე გამოხედვა აქვს, როდესაც ვინმეს საშველად მიიჩქარის. ყოველი შექების ან ალერსიანი სიტყვის დროს მისი ღვთიური სახე მორიდებისგან შემცბარი და გაწითლებულია. დიახ, უკარებაა, ღვთისმოსავი და ამის გამო უსულგულო და ცივი გგონიათ? მე სულ სხვა აზრი მაქვს, როგორი საოცრად მგრძნობიარე უნდა იყო რომ ასე ერთგულად გიყვარდეს მეუღლე, რომელიც დიდი ხანია შენს გვერდით არ იმყოფება. ამაზე საუკეთესო მტკიცებულება რა უნდა იყოს? ის  ჩემი გახდება! მის თავს ქმარს წავართმევ! რომ შემეძლოს ღმერთსაც წავართმევდი, რომელიც მან ასე შეიყვარა. დაე სწამდეს, მაგრამ თავს მაინც ვერ მოერიოს.  შვება ჩემს მკლავებში იგრძნოს. და მაშინ მითხრას - მე შენი ვარ. ყველა  ქალს შორის მხოლოდ ის იქნება  ამ სიტყვების ღირსი. მეგონა ჩემი გული უკვე დაჭკნა, მეგონა მხოლოდ მგრძნობელობა მქონდა შერჩენილი... ქალბატონმა ტურველმა სიჭაბუკის ჟინი დამიბრუნა. არ ვჩქარობ ბედნიერი  ვიყო, ის  თავად უნდა დამნებდეს. ამის მიღწევა არც ისე იოლია.  
   მერტეი - ეს შეყვარებული ადამიანის უაზრო ბოდვაა! დიახ, დიახ თქვენ ნამდვილად შეყვარებული ხართ!   დაგავიწყებიათ რომ სიყვარული  ქვიშა არ არის, ჩაგითრიოს. დამხმარე საშუალებაა, როგორც მალამო  რომელიც თვით ბუნებას არბილებს. თქვენ მეუბნებით რომ თავად უნდა დაგნებდეთ, მაგრამ იმისთვის რომ  მადამ დე ტურველი  დაგნებდეთ, ყველაზე უტყუარი ხერხია, მოულოდნელად დაიპყროთ. ნუ მიბღვერთ, ხომ არ გარდაიცვალეთ, ვიკონტ! როდის აქეთ დაღოღავთ კუს ნაბიჯებით, შემოვლითი გზები როდის აირჩიეთ? ჩემო მეგობარო, მიზნის მისაღწევად, რაშით უნდა მიქროდეთ ფართო გზაზე, მაგრამ ამას თავი დავანებოთ. იმდენად ვღიზიანდები რომ ამ მიზეზით თქვენთან შეხვედრის სიამოვნებას მოკლებული ვარ. იცით თუ არა რომ ამ უაზრო თავგადასავალმა თქვენი თავი უკვე ორი კვირაა  წამართვა და ამ ქვეყნად ყველა და ყველაფერი დაგავიწყათ. 
ვალმონი - ქვეყნად არ არსებობს მამაკაცი, რომელსაც ასეთი თავხედური  გამოწვევისთვის, პასუხი ჩემს წინაშე სიცოცხლით არ ეგო... და  არ არსებობს ამ ქვეყნად  ქალი, ასეთ შეურაცხყოფას რომ ვაპატიებდი. რასაკვირველია, თქვენს გარდა. გემუდარებით, ასეთ სასტიკ გამოცდას ნუღარ მომიწყობთ. დარწმუნებული არ ვარ რომ გავუძლებ. ჩვენი მეგობრობის ხათრით, გთხოვთ შეწყვიტოთ მისი ლანძღვა. ყოველ შემთხვევაში სანამ ჩემი არ გახდება... მხოლოდ განცდილ ნეტარებას შეუძლია თვალიდან  ბინდი ჩამომაშოროს. ჩემი სიფრთხილით იამაყებდით. სიტყვა „სიყვარული“ ჯერ არ მიხსენებია,  ვსაუბრობთ ნდობაზე, თანადგომაზე. ერთი, ორი ცნობილი თავგადასავალი მოვუყევი. თავი დავიდანაშაულე...ჩემმა რეპუტაციამ და ჩემზე ჭორებმა მასზე უარყოფითად რომ არ იმოქმედოს.. რომ განახათ როგორ მარიგებს ჭკუას, იმხიარულებდით. მარწმუნებს რომ ჩემი მოქცევა შეუძლია...ვერც კი ეჭვობს ეს მცდელობა რად დაუჯდება. ისიც ვერ წარმოუდგენი  როდესაც ჩემგან დაღუპულ სულებს იცავს, წინასწარ თავის თავს დასტირის. როგორც ხედავთ ჩემო მშვენიერო მეგობარო, სიყვარულისგან ჯერ კიდევ არ დავღუპულვარ!
.მერტეი - კარგი..  წადით,  მადამ დე ტურველთან ბრძოლაში როცა გაიმარჯვებთ, დაბრუნდით.

ვალმონ - და?

მერტეი - და თქვენ მიიღებთ...ჯილდოს.

ვალმონ - ჩემო სიყვარულო, სამწუხაროა... იმდენად არ მენდობით, ჯერ დამაჯილდოვოთ და მერე კი...
მერტეი - ღამე მშვიდობისა ვიკონტ...ხშირად მაინც მომწერეთ, თქვენი წარმატების საქმის კურსში ჩამაყენეთ.
სცენა მეოთხე

(სოფელში)

ვალმონი -  როგორ მიდის საქმე მადამ დე ტურველის მოახლე  გოგოსთან?

აზოლან - ჟიულისთან? სიმართლე  გითხრათ მოვიწყინე ბატონო. თქვენი წარმატება მასზე რომ არ იყოს დამოკიდებული, მხოლოდ ერთ ღამეს დავჯერდებოდი. დასაშვებია რომ  ისიც  ასე  ფიქრობს ჩემზე, მაგრამ სოფელში სხვა რა უნდა აკეთო?

ვალმონ -  წმინდა წყლის უსაქმური ხარ! 

აზოლანი -  მე კი თქვენთვის ერთი ახალი ამბის თქმას ვაპირებდი....

ვალმონი - თქვი!

აზოლანი - ჟულის წამოცდა გუშინ... ღამით!

ვალმონ - აღარ იტყვი?

აზოლანი - ქალბატონმა დე ტურველმა, თავის ერთ ერთ მსახურს დაავალა თქვენთვის თვალი ედევნებინა..

ვალმონი - რაო?

აზოლანი - დიახ, როცა დილით სასეირნოდ ან სანადიროდ მიდიხართ, თან ისე რომ თქვენ ვერაფერი შეამჩნიოთ... რა უნდა ამ ქალს თქვენგან ბატონო? არა და როგორი თავშეკავებული და მოკრძალებული ადამიანის შთაბეჭდილებას ტოვებს...

ვალმონი - მოიცა, ეს როდის გითხრა?

აზოლანი - ჩუ, მადამ ტურველი მოდის. რა უთენია ამდგარა.

ვალმონი - რას უდგახარ, გაქრი!

ტურველი - ვიკონტ, ასე ადრიანად ფეხზე რატომ ხართ?

ვალმონი - თქვენ?

ტურველი - მიყვარს ნამით დაფარული სიმწვანე, თან ღამით ისე ცხელოდა..ახლა თქვენ მიპასუხეთ...

ვალმონი - მე... მე ერთი უნაზესი და უმშვენიერესი ყვავილის სურნელმა გამაბრუა, რომელსაც ქვეყნად შეედრება..

ტურველი - ვიკონტ!

ვალმონი - ეს კომპლიმენტი თქვენ გეკუთვნით, ჩემს გულითად მეგობარს!

ტურველი - ვიკონტ, დიახ, ჩვენ მეგობრები ვართ... უკვე!
ვალმონი - (უსტვენს, შემოდის აზოლანი) გამიმეორე! მაშ მსახურს დაავალა მე მითვალთვალოს! არაფერი გეშლება?

აზოლანი - დიახ ბატონო, ყველგან უკან უნდა გდიოთ ჯაგლაგი ცხენივით!
ვალმონი - ვფიცავ! მის საქციელს ჩემს სასარგებლოდ გამოვიყენებ!

აზოლანი - ჩვენც ვუთვალთვალოთ!

ვალმონი - მომისმინე, დღესვე შემოივლი ამ სოფელს, იპოვი ყველაზე ღარიბ ოჯახს, რომელიც დახმარებას საჭიროებს და დღესვე მომახსენებ!

აზოლანი - თქვენო კეთილშობილებავ! ასეთი ოჯახები ყველა სოფელში მრავლადაა....

ვალმონი - ჩემი ჩანაფიქრის ასრულებისთვის ერთი ოჯახიც საკმარისია.

აზოლანი - ნეტა მაცოდინა რა ჩაიფიქრეთ ბატონო...

ვალმონი - გაქრი!

აზოლანი - უკვე გავქრი!

ვალმონი - ( კარნახობს აზოლანს)  ჩემი გულის მესაიდუმლევ, ჩემო უმშვენიერესო მადამ მერტეი, როგორც იქნა ერთი ნაბიჯით წინ წავიწიე და თუმცა მიზნამდე ჯერ კიდევ ძალიან შორია, მსახურმა შემატყობინა რომ მითვალთვალებენ, დიახ როგორც არ უნდა გაიკვირვოთ, მადამ დე ტურველმა მის მსახურს დაავალა შეუმჩნევლად თვალი მადევნოს, სად და რატომ დავდივარ. რას ფიქრობთ? განა უცნაურად არ გეჩვენებათ? მგონი ვხვდები ეს ამბავი ჩემს სასარგებლოდ როგორ გამოვიყენო... ყველაფერი კარგად უნდა ავწონ დავწონო, ამიტომ გემშვიდობებით, შემდეგ წერილამდე ჩემო მშვენიერო მარკიზა!
სცენა მეხუთე
ვალმონ - აბა რას იტყვი, ყველაფერი დაინახა?
აზოლან - დიახ ბატონო. ის თქვენ  არ გაშორებდათ თვალს.. მე  მას.
.ვალმონ - სხვათაშორის, ღარიბი ოჯახი წარმატებით აგირჩევია.

აზოლან - გმადლობ ბატონო.
ვალმონ - ხარჯებიც  დიდი არ არის, გაკოტრებისაგან რომ დიდი ოჯახი იხსნა ხუთი ლივრეა სრულიად მისაღებია.

აზოლან - ვცდილობ ბატონო.

ვალმონ - ყველასაგან პატივცემული, საშინლად პატიოსანი ოჯახის უფროსი, ქალიშვილებიც შეუხედავი ყავს. თორემ იქნებ ზოგიერთებს ეფიქრათ, რომ მათი სილამაზის გამო გავუმართე ხელი. მათი მორჩილების გამომხატველი გამოხედვა თვალწინ მიდგას. შეძრული ვარ.
აზოლან - მეც ბატონო, ცრემლებს ვერ ვიკავებ...

ვალმონ - ქველმოქმედება მართლაც ძალიან სასიამოვნო ყოფილა...(შემოდიან მადამ როზმონდი და მადამ ტურველი)

როზმონდ - აი ისიც, მე ხო გეუბნებოდი.

ვალმონ - ქალბატონო..

როზმონდ - მადამ ტურველმა გადაწყვიტა   საიდუმლო გაგვიმხილოს.

ტურველ - თქვენ, მხოლოდ თქვენ ქალბატონო.

ვალმონ - თუ ასეა, თქვენის ნებართვით წავალ, გავისეირნებ...

ტურველ - არა, არა... ეს თქვენ გეხებათ..  პირველ ყოვლისა თქვენ.. მე თქვენ პატარა დაკითხვას მოგიწყობთ.

ვალმონ - ნება მომეცით,  მხოლოდ დეიდას მივეხმარები. თქვენს სამსახურში მიგულეთ..

ტურველ -  დღეს დილით სად ბრძანდებოდით?

ვალმონ -  როგორც თქვენთვის ცნობილია, გამთენიისას სანადიროდ გავემგზავრე.

ტურველ - რა მოინადირეთ?

ვალმონ - სამწუხაროდ,  უფრო დიდი უიღბლობა არ მახსენდება. თანაც ცუდი მსროლელი ვარ.

ტურველ - ამჯერად რის მონადირებას აპირებდით ვიკონტ?

ვალმონ - მაპატიეთ, ვერ მიგიხვდით..

ტურველ - თავს ნუ იძვრენთ, მე ვიცი ამ დილით სად იყავით.

როზმონდ - ბოლოს და ბოლოს გამაგებინეთ,  ეს ყველაფერი რას ნიშნავს?

ტურველ - ჟორჟს, ჩემს ლაქიას ამ დილით სოფელში ყოფნა მოუწია.

ვალმონ - იმედს ვიტოვებ ლაქიების ჭორებს არ აყვებით.

ტურველ -როგორც ვხედავ,  მესიე დე ვალმონი დუმილს არჩევს. რა გაეწყობა, მე მოგიყვებით. სოფელში ერთი ოჯახი ცხოვრობს, ოჯახის უფროსი დიდხანს ავადმყოფობდა, ასე რომ ვალები დაუგროვდა. დღეს მათ სასამართლოს უწყება მოუვიდათ. ისედაც მცირედ ქონებას გაუყიდიან. თქვენმა ძმიშვილმა, რომელმაც  თავისი კამერდინერი  სოფელში ყველაზე გაჭირვებული ოჯახის მოსაძებნად გააგზავნა.  მივიდა, ვალები დაუფარა და  სოლიდური თანხა გადაურიცხა,.

როზმონდ - ძვირფასო, ეს სიმართლეა?

ვალმონ - მე.. ეს უბრალოდ.. დიახ.

როზმონდ - ჩემო ძვირფასო ბიჭუნა, ნება მომეცი გულში ჩაგიკრა. ეს ხომ  შენი ხელწერაა, არავის არაფერი გააგებინო. ძვირფასო, ხვალ ჩვენ აუცილებლად უნდა მოვინახულოთ ეს ოჯახი. იქნებ კიდევ შევძლოთ მათი დახმარება.

ტურველ - ბრწყინვალე აზრია. (შემოდის აზოლანი)
აზოლანი - ბატონო, ბაღში თამაშებისთვის ყველაფერი მზადაა.

ვალმონი -  ყველა ერთად წავიდეთ!

როზმონდ - არა! სანამ არ წასულა სასწრაფოდ კიურე უნდა მოვძებნო და თქვენი საქციელის შესახებ მოვუყვე, აღფრთოვანდება!

ვალმონი - მამიდა, ახლა ვერსად გაგიშვებთ, უთქვენოდ ვერ ვითამაშებთ.. არაფერი გამოვა.. მადამ, მომეხმარეთ, ჩაკიდეთ ხელი და არ გაუშვათ.

როზმონდ - ბავშვებო ფრთხილად, კეთილი მოვდივარ, მოვდივარ... ოღონდ ცოტა ნელა, ვერ გეწევით...

სცენა მეექვსე

(წერილი)
ტურველი - ძვირფასო მეგობარო, მადამ დე ვოლანჟ. მივიღე თქვენი წერილი. უზომოდ ბედნიერი ვარ და მთელი გულით მიხარია თქვენი ქალიშვილის, სესილის მომავალი გაბედნიერება! მე არ ვიცნობ გრაფ დე ჟერკურს, რადგან თქვენი არჩევანი მასზე შეაჩერეთ, უთუოდ ღირსეული ადამიანი იქნება. ვისურვებდი, რომ მისი ქორწინება, ისეთივე იღბლიანი და ბედნიერი გამოდგეს როგორიც ჩემია. ესეც ხომ თქვენი დამსახურებით და ხელშეწყობით მოხდა. რისთვისაც თქვენი მადლიერი ვარ. ჩემო მეგობარო, ვისურვებდი ბედნიერი დედა ყოფილიყავით! ვფიქრობ ჩემი მეუღლის დაბრუნებამდე აქ, სოფელში, მადამ დე როზმონდთან ურთიერთობით  დავტკბე. ჩვენი მშვიდი, განმარტოებული ყოფა, მისმა ძმიშვილმა, ვიკონტ დე ვალმონმა თავისი სტუმრობით დაარღვია. აქამდე მასზე მხოლოდ ჭორები მესმოდა, რის გამოც მისი ახლოს გაცნობის სურვილი არ მქონია, მაგრამ როდესაც გავიცანი, მივხვდი, რომ ჭორები გადამეტებულია. მაღალი საზოგადოების გარეშე ის აქ გონივრულად მსჯელობს და საკუთარ შეცდომებს გულწრფელად ინანიებს. მე მას მკაცრ მორალს ვუკითხავ, ისიც გულისყურით მისმენს... აქ ძალიან კარგია! სუფთა ჰაერი, უსაყვარლესი მადამ როზმონდი და მხიარული, ბავშვივით დამჯერი ვალმონი, ნეტავ თქვენც აქ იყოთ, სესილთან და ჩვენთან ერთად.

სცენა მეშვიდე
(ვოლანჟის სახლი)
დანსენი - მადმუაზელ. არც კი ვიცი როგორ გითხრათ.. გამოგიტყდებით, თქვენგან შეწყნარება მჭირდება,  ვბედავ ჩემი გრძნობები გაგიმხილოთ. თუმცა, რაღა უნდა გითხრათ იმაზე მეტი, რაც ჩემმა მზერამ, უხერხულობამ, ჩემმა შეცბუნებულმა საქციელმა და დუმილმა უკვე გაგრძნობინათ. ჩემზე უბადრუკი არავინ იქნება თუ ამ აღიარებას უარყოფთ, რომელიც სიცოცხლეში პირველად გაბედა ჩემმა გულმა... აჰ, მხოლოდ ერთი სიტყვა გაიმეტეთ და ... თქვენ იქნებით ჩემი ბედნიერების შემოქმედი. შემიწყნარეთ... პასუხს გთხოვთ, თუ უარს მეტყვით, ვიფიქრებ, რომ ჩემი გაბედულობით შეურაცხყოფილი დარჩით, მე კი პატივს გცემთ ისევე ძლიერ, როგორც მიყვარხართ.

სესილი - მინდა გითხრათ... ვაიმე, დედა მოდის! ( ისევ მღერიან)

ვოლანჟი - დღეისთვის საკმარისია! შევალიე, მსახური გაგაცილებთ.. სესილ!

სესილი - დიახ დედა!

ვოლანჟი - შენს ბუდუარში დაბრუნდი!

სესილი - დედიკო...

ვოლანჟი - მარტო დამტოვე!

(წერილს კითხულობს)

ტურველი -  მასზე მხოლოდ ჭორები მსმენია. რის გამოც სურვილი უფრო ახლოს გამეცნო  ნაკლებად მქონდა..  რომ გავიცანი მივხვდი რომ ჭორები გადამეტებულია.  მაღალი საზოგადოების გარეშე ის აქ გონივრულად მსჯელობს და საკუთარ შეცდომებს გულწრფელად ინანიებს. გულახდილად მესაუბრება, მე მას მკაცრ მორალს ვუკითხავ. მას კარგად იცნობთ, ამიტომ დამეთანხმებით, ჭეშმარიტ გზაზე მისი დაყენება საკმაოდ რთულია, პარიზში ერთ კვირაც რომ გაატაროს, ყველა ჩემი შეგონება დაავიწყდება. თუ აქ ყოფნის განმავლობაში თავს მაინც შეიკავებს, ჩვეული საქციელისგან, მისი ცხოვრების წესით თუ ვიმსჯელებთ ყველაზე კარგი რაც შეუძლია გააკეთოს, ეს არაფრის კეთებაა.

(წერილს წერს)

ვოლანჟ - ჩემო მშვენიერო მეგობარო, თქვენი ჩემდამი პატივისცემა და სიყვარული ვიცი,  გულწრფელია, მაგრამ ვიკონტ დე ვალმონზე რომ არ დაგელაპარაკოთ არ შემიძლია...ვერც კი წარმოვიდგენდი მას თუ  წერილში მოიხსენიებდით,მასთან რა საერთო გაქვთ?  თქვენ არ იცნობთ... ამ  გარყვნილი, დაცემული სულის ადამიანს, თავის ცხოვრებაში  ერთი ნაბიჯი არ გადაუდგამს  ბნელი ჩანაფიქრის გარეშე. როგორი ბოროტი და დაუნდობელი უნდა იყო რომ ამდენი საზიზღრობა იკადრო.თავად არაფერი დაგიშავდეს და  მსხვერპლად კი ქალები აქციო, ყველას ვერ ჩამოგითვლით, მის მიერ შეცდენილებს, მის მიერ დაღუპულებს.  განმარტოებულად ცხოვრობთ,თქვენამდე მისი სკანდალური თავგადასავლები   ვერ აღწევს. რომ მოგიყვეთ თმები ყალყზე დაგიდგებათ,  თქვენ ისეთი სუფთა ხართ, წრფელი გულის რომ ასეთ სიბინძურეს ვერ მოგაკარებთ. მაგრამ ვშიშობ,  ეს მოხერხებული ადგილი თავისი, ყველაზე მდაბალი ჩანაფიქრის განსახორციელებლად ამოირჩია.     დაფიქრდით, რა უნდა სოფელში, მანდ რა აკავებს? დაარწმუნეთ მისი მამიდა რომ გაუშვას, აღარ დააყოვნოს, თუ არ დამორჩილდა მაშინ თქვენ დაბრუნდით შინ. თუ ბოროტებას ვერ შევაჩერებთ,  მაშინ მისგან   თავი მაინც უნდა  დავიცვათ!

(წერილი)

ტურველი - ძვირფასო მეგობარო, თქვენი მკაცრი წერილი ალბათ შემაშინებდა... საბედნიეროდ შიშის საფუძველი არ გამაჩნია. ქალების რისხვამ, ბატონმა ვალმონმა აქ მოსვლამდე  თავისი სასიკვდილო იარაღი ქარქაშში ჩააგო. გულღია, ბავშვურ არსებად იქცა. ეს სასწაული ალბათ სოფლის სუფთა ჰაერმა მოახდინა.  მართალია გვერდიდან არ მშორდება, მაგრამ სიყვარულზე ერთი სიტყვაც არ დასცდენია. თვითონ აღიარებს რომ ხშირად ძალიან ცუდად იქცეოდა. ვფიქრობ, ბევრსაც უსამართლოდ მიაწერდნენ.   მართალია, პირფერობა გადამეტებით უყვარს და ეხერხება, თუმცა დელიკატურად. მას ვემადლიერები, რომ ძალიან კარგად გამიცნო და დარწმუნებული ვარ, ცუდი ყოფაქცევის ქალებთან არასოდეს გამაიგივებს. იცით, ბატონმა ვალმონმა სოფელში გაღატაკებულ ოჯახს ხელი გაუმართა და გადაარჩინა.. ნუთუ ღმერთი დაუშვებდა, რომ უპატიოსნეს ოჯახს ნაძირალას ხელიდან წყალობა მიეღო? არ მინდა დავიჯერო, რომ სიკეთის მქმნელი ადამიანი შეიძლება ბოროტებას ემსახუროს.. გეფიცებით, ძმა რომ მყოლოდა, ასეთს ვისურვებდი!
(წერილი)

 ვოლანჟ -   ადამიანთა მოდგმა არ არის სრულყოფილი.  არამზადასაც აქვს თავისი ღირსება, როგორც პატიოსან კაცს თავისი სისუსტეები, მთავარია რა განზრახვით ჩაიდინა ბატონმა ვალმონმა ეს საქციელი... ვერ დავივიწყებ, რომ მუდამ შფოთი, გარყვნილება და დამცირება შექონდა პატიოსან  ოჯახებში. მასთან ურთიერთობას ყველა ქალი ნანობს, გამონაკლისი მხოლოდ მარკიზა დე მერტეია!  მხოლოდ მან შეძლო მისი დაუოკებელი ვნების მოთოკვა და ამის გამო ეპატია სწორედ დაქვრივების შემდეგ მასთან მოკლე, თავქარიანი ურთიერთობა. თვით ისიც ვერ გაბედავდა ასეთ ადამიანთან განმარტოებით სოფლად დარჩენას.   გაფრთხილებთ, ცნობილი თუ გახდა რომ მამიდასთან და თქვენთან ერთადაა სოფელში, თქვენი პატიოსანი სახელი შეიბღალება. გამოფხიზლდით! არ გეშინიათ? დაბრუნდით, დაბრუნდით სწრაფად. გთხოვთ!.

სცენა მერვე

ვალმონი - მგონი შეგაშინეთ...
 ტურველი - არა...  უბრალოდ მთელი დღეა ვფიქრობ... როცა ადამიანი ღირსეულ, კეთილ საქმეებს სჩადის, როგორ შეუძლია მთელი თავისი ცხოვრების მანძილზე უზნეოდ იქცეოდეს?!

ვალმონი - მადამ, მე მგულისხმობთ? არც ამ შექებას ვიმსახურებ და არც ასეთ საყვედურს. ვერ წარმომიდგენია, თქვენი გონიერების პატრონმა, რით ვერ ამომიცანით?! ჩემი საქციელის გასაღები, ჩემს სუსტ ხასიათშია. დიახ, ასეც ყოფილა, უზნეო ადამიანების წრეში მოვხვედრილვარ და მათი გავლენის ქვეშ მოვქცეულვარ, მაგრამ აქ, თქვენი გულისხმიერებით მოხიბლული, შევეცადე ოდნავ მაინც მომებაძა თქვენთვის...ჩემი საქციელი, რომელიც თქვენი შექების ღირსი გახდა, თქვენი დამსახურებაა. ნუ განმირისხდებით თუ ბოლომდე გულწრფელი ვიქნები.. ამ საქციელით თქვენთვის თავის მოწონებას  ვცდილობდი... აი, ხედავთ... ისევ ჩემი სუსტი ხასიათის ბრალია, ჩემი საიდუმლო რომ გავეცი, თუმცა თავს სიტყვა მივეცი, რომ თქვენ არასოდეს, არაფერს გაიგებდით..

ტურველი - ვიკონტ!

ვალმონი - ო, ჩემო საფიცარო, მომისმინეთ, შემიბრალეთ, მიშველეთ! მე თქვენ უგონოდ მიყვარხართ! გაღმერთებთ! ჩემი გრძნობა სუფთაა,, თქვენი დამცირება აზრადაც არ მომსვლია... მაპატიეთ! მითხარით რა გავაკეთო? მიშველეთ რამე!

ტურველი - ო, მე უბედური!..

ვალმონი - თქვენ ტირით? მეც... მეც ვტირი თქვენთან ერთად, ვიცი, როგორი ტანჯვა მოგაყენეთ... თქვენი ცრემლიანი თვალის დანახვაზე გული მიჩუყდება.. მიყვარხართ, მიყვარხართ, მიყვარხართ!..

სცენა  მეცხრე
როზმონდი - მადამ დე ტურველი აგვიანებს, გააფრთხილეთ რომ ვახშამი მზადაა!
აზოლანი - უკვე გავაფრთხილე.. მისი მოახლე... ახლავე გავიგებ ქალბატონო!

ჟული - ქალბატონმა ტურველმა გადმოგცათ, თავს შეუძლოდ გრძნობს და ვახშამზე ვერ დაგეწვევათ!

როზმონდი - ჩემი მშვენიერი, უთუოდ დღევანდელი სიცხის ბრალია, მთელს დღეებს ბაღში ატარებს.. ვფიქრობ უნდა მოვინახულო, თქვენ ივახშმეთ, მე მასთან ავალ ოთახში.

ვალმონი - მამიდა, გაგაცილებთ...

როზმონდი - არა ძვირფასო, მშვიდად ივახშმეთ! მოახსენე ქალბატონს, მასთან მივდივარ!

ვალმონი - (აზოლანს) ჟული გააფრთხილე, ყურადღებით იყოს, არაფერი გამორჩეს! წადი!

სცენა მეათე

ვალმონი - (ტურველის კართან) ო, მადამ... რატომ, რატომ გაგიმხილეთ ჩემი საიდუმლო... მაგრამ ვერ გავუძელი თქვენს მშვენებას და იმ წამიდან, რაც თქვენი სიტყვები გავიგონე - „ მე უბედური..“ ვეღარ ვისვენებ.. მითხარით, რისი იმედი შეიძლება  მქონდეს და რის მეშინოდეს...
ტურველი - რაც მოხდა ყველაფერი ჩემი ბრალია! დიახ, ვტიროდი, დიახ წამომცდა ის სიტყვები, რომელიც თქვენ სულ სხვანაირად გაიგეთ… არ შემეხოთ!..

ვალმონი -  ჩემი გრძნობა ასეთ შიშს იწვევს თქვენში? რა ვქნა, ვერ მოგატყუებთ, ჩემი სიყვარულის დამარცხებას თქვენ ვერ შეძლებთ! მაგრამ იქნებ მისი შეკავება მასწავლოთ, მითხარით რა ვთქვა, როგორ მოვიქცე, ოღონდ ხელს ნუ მკრავთ..
ტურველი - მე ღირსეულ ადამიანებთან მიწევს ურთიერთობა, რომელთა საქციელის გამო არასოდეს გავწითლებულვარ, არც თვალთმაქცობა მჭირდება მათთან. ამიტომ არ მეხერხება სიყალბე, სიცრუე.. არც ის შემიძლია რომ ასეთ განსადელს, რაც თავს დამატეხეთ ისე შევხვდე, თითქოს არაფერი მომხდარიყოს. თქვენმა საქციელმა დამაბნია და გული მატკინა. მეგონა კარგად გამიცანით, მეგონა დავმეგობრდით და უცებ ისეთ გარემოებაში აღმოვჩნდი, რომელმაც ამოუხსენი შიშით ამავსო, შიშით რომ განიზრახეთ იმ ქალთა სიაში ჩამწეროთ.. რომელთაც თქვენვე ზიზღით მოიხსენიებთ... აი, რამ გამოიწვია ჩემს თვალზე ცრემლი და მიბიძგა მეთქვა თუ რა უბედური ვარ...
ვალმონი - შიში! თქვენს თავს კითხეთ, მართლა რისი გეშინიათ, იმის ხომ არა რომ ჩემს სიყვარულს გაიზიარებთ და გრძნობაზე მიპასუხებთ!?

ტურველი - როგორ იფიქრეთ რომ გრძნობას, რომლითაც შეურაცხყოფას მაყენებთ გავიზიარებდი! არა და არა!  ოდნავი საფრთხე რომ მეგრძნო, უკანმოუხედავად გავიქცეოდი, სადმე უდაბნოში გადავიკარგებოდი და იქ გამოვიტირებდი თქვენთან საბედისწერო შეხვედრას.

ვალმონი - თქვენს გულს, რომელსაც ვიცნობდი სიყვარული არ შეძლებია.. სიბრალულსაც კი არ გრძნობთ, ასე რომ არ იყოს, ერთ დამამშვიდებელ სიტყვას გამოიმეტებდით ტანჯული ადამიანისთვის..

ტურველი - ვიკონტ! იმის მიუხედავად რომ არ მიყვარხართ და არც არასოდეს შეგიყვარებთ, ჯობდა მეგობრის რჩევისთვის ყური დამეგდო და ჩემს სიახლოვეს არასოდეს მომეშვით! მე კი თავგამოდებით გიცავდით...
ვალმონი - ვინ არის, ვინც თქვენს თვალში ჩემი დამცირება შეძლო.. ვფიქრომ უფლება მაქვს ვიცოდე..

ტურველი - არ მეგონა ამასაც თუ იკადრებდით... ვინ გგონივართ? ერთადერთი რასაც თქვენგან მოვითხოვ, დადუმდეთ და სამუდამოდ დამივიწყოთ, რისი მოთხოვნის უფლებაც მაქვს!

ვალმონი - მამიდასთან რომ მოვდიოდი ვერც წარმოვიდგენდი, თავს თუ ასეთი რამ დამატყდებოდა. წარმოდგენაც კი არ მქონდა თქვენ თუ სტუმრობდით, მოწმე ხართ, როგორი დაჟინებით მთხოვდა მამიდა აქ დარჩენას.. მეც დავმორჩილდი.. აი, მაშინ მეწვია სიყვარული!  თქვენმა მომხიბვლელობამ დამატყვევა, თქვენმა ანგელოსის სულმა გამაოცა და შემძრა.. თქვენი ფეხის ხმის გაგონებაზე გულის ძგერა მიხშირდებოდა.. მე მხოლოდ სურვილების ასრულებას ვიყავი მიჩვეული და არ ვიცოდი რა მტანჯველია ჭეშმარიტი სიყვარული... შემიბრალეთ..

ტურველი - შეწყვიტეთ ჩემი სულის აფორიიაქება! მას მხოლოდ სიმშვიდე სწყურია, ჩემთვის ამ გრძნობის გაზიარება შეუძლებელია! ნუ მაიძულებთ ვინანო რომ გაგიცანით... მეუღლე, რომელიც მიყვარს და უზომოდ პატივს ვცემ, მელოლიავება და თავს დამფოფინებს. ამ ერთ ადამიანშია თავმოყრილი ჩემი მოვალეობაც და ჩემი სიხარულიც. მასთან ბედნიერი ვარ. თუ მართლა არსებობს უფრო მძაფრი სიამოვნება, არც მინდა შევიცნო. ჩემთვის მთავარია სუფთა სინდისით ვიძინებდე და ვიღვიძებდე! ის რასაც თქვენ ბედნიერებას არქმევთ მხოლოდ გრძნობების ამღვრევა და მოზღვავებული ვნებების ქარიშხალია. რომელიც გაშინებს, თუნდაც მას შორიდან უცქერდე.. როგორ უნდა გავუმკლავდე ამ ქარიშხლებს, ამ ბობოქარ ზღვაში შესვლა როგორ გავბედო, რომელიც დაღუპული, ურიცხვი გემების ნარჩენებით არის მიმოფანტული... და ვისთან ერთად? არა ბატონო! მე ნაპირზე ვრჩები და არანაირი სურვილი არ მაქვს ეს ჯაჭვი გავწყვიტო!
ვალმონი - ღმერთო, როგორ მიყვარხართ! აი ასეთი როგორიც ხართ... უგონოდ.. გიჟურად!

ტურველი - მხოლოდ თქვენს გიჟურ სიყვარულზე მელაპარაკებით! ჩემს სიმშვიდეს რა უფლებით არღვევთ? თავი დამანებეთ, გთხოვთ! ნუ დამდევთ...

ვალმონი - მიბრძანეთ, როგორ მოვიქცე და თქვენი გულისთვის ყველაფერზე წავალ!

ტურველი - თუ ასეა... მე მოვითხოვ აქედან დაუყოვნებლივ გაემგზავროთ. თუ ჩემს თხოვნაზე უარს მეტყვით, გაჯიუტდებით და დარჩებით, ამით ვერაფერს მოიგებთ.. რადგან მაშინ მე თვითონ გავემგზავრები!

ვალმონი - რა გაეწყობა.... თქვენი სიტყვა ჩემთვის კანონია... ნებას დამრთავთ მამიდა გავაფრთხილო ჩემი გამგზავრების შესახებ? ერთ დღეს მაძლევთ?
ტურველი - დიახ, დიახ რა თქმა უნდა!

ვალმონი - ხვალ, ფოსტაში წერილს ვიპოვი, რომელიც პარიზში ჩემს დაუყოვნებლივ გამგზავრებას მოითხოვს!

ტურველი - მადლობელი ვარ..

ვალმონი - მხოლოდ ერთს გთხოვთ.. ნება მომეცით ხანდახან მაინც მოგწეროთ...

ტურველი - რა აზრი აქვს? მე მაინც არ გიპასუხებთ...

ვალმონი - მე მაინც მოგწერთ...

სცენა მეთერთმეტე
აზოლანი - ბატონო! ბატონო ჩემო! კარგად ხართ? რატომ არ მპასუხობთ?

ვალმონი -  ენას კბილი დააჭიროს შეუძლია?
აზოლანი - ვაიმე ბატონო.. ვის გულისხმობთ, ქალბატონ ტურველს?

ვალმონი - სისულელეს ნუ როშავ! ჟულიზე გეკითხები, შეუძლია? მადამ დე ტურველის წერილები მოიპოვოს?

აზოლან - არა მგონია სხვისი წერილები ჩაიჯიბოს.
ვალმონი - როგორმე უნდა ვაიძულოთ, ჩაიჯიბოს და ენას კბილი დააჭიროს!

აზოლანი - ბატონო, ეგ რომ ვუთხრა, ჯინაზე კბილის დაჭერის მაგივრად პირს მოაღებს... არ მეტყვით რა ხდება?

ვალმონი - მადამ დე ტურველს რომელიღაც ერთგულმა მეგობარმა ურჩია ახლოს არ გამეკაროს, თავად წამოცდა.. უნდა გავიგო ვინ?

აზოლანი - ერთი უყურე... ვაიმე ბატონო, გამახსენდა! ჟულისგან ვიცი,რომ წერილების დასტას ჯიბით დაატარებს...

ვალმონი - ხოო, სამწუხაროდ ჯიბის ქურდი არ ვარ, ჯიულისთან პაემანი სად გაქვს?

აზოლან - ჩემს ოთახში.

ვალმონ - ამაღამაც?
აზოლან - ვშიშობ რომ დიახ.
ვალმონ - უკაცრავად მაგრამ თქვენი შეწუხება მომიწევს. უნდა შევამოწმო მოსყიდვა  უფრო მოქმედებს  თუ შანტაჟი. ღამის ორ საათზე გაწყობს? არ მინდა გაგაწითლო. ორ საათში ჩაეტევი?

აზოლან - რა თქმა უნდა.

ვალმონ - მშვენიერია!

აზოლან - ფულის მიცემასაც აპირებთ?

ვალმონ -  წერილების მოპარვას თუ დათანხმდება,   დიდსულოვნება გამოვავლინოთ...  რას იტყვი?

აზოლან - ფული თქვენია, ბატონო.

ვალმონ -  გული არ დაგწყდეს. შენს ღვაწლს არ დაგიკარგავ.

აზოლან - ყველაზე გულუხვი ბატონი მყავს! თქვენო ბრწყინვალებავ, თქვენ ისეთი გულმოწყალე ბრძანდებით.

ვალმონ - გაქრი, ღამე შევხვდებით.

აზოლან - ჟულის ისეთ ფორმაში დაგახვედრებთ, თავს ვეღარ გაიმართლებს, ვითომ ტანსაცმლის ჯაგრისის მოსაძებნათ შემოირბინა.
ვალმონი - კარგი! აბა ახლა რას ვიტყვი?

ორივე ერთად - გაქრი, გაქრი!

სცენა მეთორმეტე

(აზოლანის ოთახი)

ვალმონი - რამდენი გეძახე, დაყრუვდი? აქ რა ხდება?

აზოლანი - ბატონი!

ვალმონი - ჩემს ოთახში მომიცადე....

აზოლანი - ბატონო, დიახ ბატონო...

ვალმონი - აბა, რით გაიმართლებთ თავს? ხომ გესმით რომ თქვენს საქციელზე თვალს ვერ დავხუჭავ....

ჟული - ბატონო, სირცხვილისგან ვიწვი.. თუ ქალბატონი დე ტურველი გაიგებს...

ვალმონი - მოდი შევთანხმდეთ! გპირდებით, ამ ამბავს ვერავინ გაიგებს.. ოღონდ ერთი პირობით...

ჟული - მიბრძანეთ რაც გინდათ...

ვალმონი - მადამ დე ტურველის ყველა წერილი მაინტერესებს, რომლებიც აქ ყოფნის დროს მიიღო... როგორც გინდა ისე მოიპოვე! ეს გასამრჯელოს ნაწილია, დანარჩენს მაშინ მიიღებთ, როცა წერილებს გადმომცემ! წადი!

მეორე მოქმედება.

სცენა პირველი
(მადამ ვოლანჟთან)

სესილი - დედა!

მერტეი - ძვირფასო, იქნებ თქვენს ოთახში ავიდეთ, იქ უფრო თბილა..

ვოლანჟი - კი მაგრამ...

მერტეი - მე მაშინვე უკან გამოვბრუნდები და გაკვეთილს ბოლომდე მოვისმენ...

ვოლაჟი - სესილ! (გადიან)

სესილი - შევალიე.. სანამ დედიკო და მადამ მერტეი დაბრუნდებიან, თანახმა ვარ გიპასუხოთ და დაგარწმუნოთ თქვენდამი ჩემს მეგობრულ განწყობაში...

დანსენი - ნუთუ უარმყობთ? ო, მადმუაზელ სესილ...

სესილი - კეთილი, მინდა დაგარწმუნოთ ჩემს სიყვარულშიც, თუ თქვენ მის გარეშე ასეთი უბედური იქნებით... იმედი მაქვს უკვე არანაირი ეჭვეი არ დაგრჩათ...

დანსენი - სესილ!..

სესილი - ვფიქრობდი, თუ სიყვარულში გამოგიტყდებოდით, ეს ჩემი მხრიდან ცუდი, არაკეთილსინდისიერი საქციელი იქნებოდა... მაგრამ... თქვენი დარდიანი სახის დანახვაზე თავი ვერ შევიკავე... იმედი მაქვს აღარ დაღონდებით და ძალიან ბედნიერი ვიქნებით...

დანსენი - ო, მადმუაზელ, ძალიან, ძალიან მიყვარხართ!

სესილი - ო, შევალიე... ძალიან, ძალიან მიყვარხართ!

დანსენი - ძალიან, ძალიან, ძალიან მიყვარხართ!

სესილი - ძალიან, ძალიან, ძალიან, ძალიან მიყვარხართ!

დანსენი როგორ თქვით? რაც უფრო ხშირად ვიმეორებ...

ორივე - უფრო ბედნიერად ვგრძნობ თავს...

დანსენი - რა ბედნიერებაა ამის მოსმენა თქვენი წარმტაცი ბაგეებიდან... ჩემს სიცოცხლეს მოგიძღვნით და არასოდეს გიღალატებთ... (მღერიან)

(შემოდის მერტეი)
მერტეი - სესილ, მადამ ვოლანჟი შეუძლოდაა, ბალახების ნახარში მოვუმზადეთ და ვთხოვე ჩაწოლილიყო.. თქვენ... მოასწარით „გაკვეთილის“ დამთავრება?

სესილი - დიახ მადამ, როგორ მიყვარხართ... დედაზე მეტად გენდობით..

მერტეი - ყველაფერი კარგად იქნება ჩემო მშვენიერო... თქვენ დედასთან ადით, თქვენ კი ჩემთან ერთად წამოდით, ჩემი ეტლით...

დანსენი - გმადლობთ მადამ! მადმუაზელ!

სესილი - ძალიან, ძალიან, ძალიან...

სცენა მეორე

(ბუდუარი)
ვალმონ - ყოველთვის ვამბობ  რომ ჰოლანდიელები სმას იტანენ.

ემილია - სამი ბოთლი ბურგუნდიული და ერთი ბოთლი კონიაკი ვისაც გინდა იმას მოცელავს.

ვალმონ - ამდენი დალია?

ემილია - შენ არ უსხამდი?

ვალმონ - იმედი მაქვს მონატრება ვერ მოასწარი.

ემილია - სისულელეს ნუ ლაპარაკობ. ასე არ უნდა გამოგეთრო! ეტლში როგორ ჩატენეს.

ვალმონ - საწყალი ისე გატიალდა, ვიფიქრე, უკეთესი იქნებოდა ჩემს მეეტლეს სახლში წაეყვანა.

ემილია - ეს არის მისი სახლი.

ვალმონ - ხო? მეგონა  შენი სახლი იყო.

ემილია - მეპატრონე ისაა. მე ისე, მივეკედლე. საფრანგეთში თითქმის არ არის, სულ მოგზაურობს. საწყალი.

ვალმონ -, იმედი მაქვს ჩემი მეეტლე მოიფიქრებს რომელ მხარეს წაიყვანოს.

ემილია - მე მგონი ამას მოფიქრება არ სჭირდება,  გზა კარგად იცი ზუსტი განკარგულება მიეცი.

ვალმონ - დაზუსტებული ინფორმაციაა?

ემილია - უზუსტესი.

ვალმონ - ემილია,  უხერხული ხომ არ არის, უცხო ადამიანზე  ლაპარაკი როდესაც ჩემთან ერთად ლოგინში გორაობ. იცოდე დაგსჯი. მუცელზე დაწექი.

ემილია - დავწექი.

ვალმონ - კალამი, მელანი და ქაღალდი გაქვს?

ემილია - მაქვს. იმ უჯრაშია.რად გინდა?

ვალმონ - არ გაინძრე. „ჩემო ძვირფასო მადამ დე ტრუველ.. როგორც იქნა საწერ მაგიდასთან მოვკალათდი. მე გითხარი არ გაინძრე! ბობოქარი ღამეა, ჩემი გრძნობები ხან უიმედობისგან ძალას კარგავს,ხან კი ადრინდელზე უფრო ძლიერ იფეთქებს.  ამ წერილს უცნაურ პოზაში გწერთ,  რომელიც  პირველად მაგრძნობინებს როგორი უსზღვროა სიყვარულის ძალა. თავს ვეღარ ვფლობ. აზრებს თავს ვეღარ ვუყრი. ჩემი ტანჯვის მიუხედავად ვფიცავ, ამ წუთებში  თქვენზე უფრო ბედნიერი ვარ.იმედი მაქვს,  ოდესმე თქვენც გამოცდით ამ უცნაურ გრძნობას. მანამდე კი თქვენის ნებართვით აუცილებელ ნაბიჯს გადავდგამ, რათა როგორმე დავთრგუნო თავს დატეხილი მძვინვარე ქარიშხალი... მერე გავაგრძელებ.. წინააღმდეგი ხომ არ ხარ?

სცენა მესამე
ვალმონი - ჩემთვის განსაკუთრებული, უტკბილესი პერიოდია, როდესაც იცი, უყვარხარ, მაგრამ გამარჯვებაში ეჭვი მაინც გეპარება...

მერტეი - ესე იგი, თქვენ იცით რომ მას უყვარხართ... და ამიტომ პარიზში გამოგისროლათ?!...

ვალმონ - მან ხომ წერილების გაგზავნის ნება დამრთო. მე კი იქ ჩემი კაცი დავტოვე. მისი თვალი მადამ დე ტრუველზეა მიპყრობილი,
მერტეი - წერილები...  უმწეო ნუგეშისცემაა, თუმცა თქვენ უკეთ იცით...  
ვალმონი - შემატყობინეს, როცა ჩემგან პირველი წერილი მიიღო, მადამ დე ტრუველი  თავის ოთახში განმარტოვდა,  ცრემლით და ოხვრით ბევრჯერ გადაიკითხა, საათობით იჯდა წერილით ხელში...ასე რომ დასკვნა თავად გააკეთეთ...

მერტეი - საბრალო ვალმონ, რას მიაღწიეთ მასთან, მხოლოდ მის ერთ გამოხედვას? სიტყვები არ მყოფნის, თქვენი მადამ ტურველი ისე გაბურთავებთ, როგორც პატარა ბავშვს... ისღა დამრჩენია, დაგცინოთ! 
ვალმონი - რა გენაღვლებათ, იცინეთ, დამცინეთ... ვნახოთ ბოლოს ვინ გაიცინებს...სხვათაშორის მისი მოახლის დახმარებით  ერთი მნიშვნელოვანი ამბავი  გავიგე.
მერტეი - ხო?!

ვალმონი - გამოიცანით, ჩემს მზეთუნახავს ვინ აფრთხილებდა, ასეთი გარყვნილი დედამიწის ზურგზე მეორე არ დადისო, თქვენი ბიძაშვილი, ეს ძუკნა ვოლანჟი.  იცინეთ, იცინეთ. მე კი ხელიდან  გაშვებულის აღდგენა მიწევს.
მერტეი - თქვენზე არ ვიცინი...
ვალმონ -  უნდოდა  მადამ დე ტრუველისგან შორს ვყოფილიყავი... და აი მეც აქ ვარ. მაგრამ  ვანანებ!..   მის ქალიშვილთან დაკავშირებით გეგმა თუ არ შეცვლილა,  თქვენს განკარგულებაში მიგულეთ.
მერტეი - ასე არ სჯობს ჩემო ძვირფასო ვიკონტ! თქვენი აქ ყოფნა სწორედ რომ დროულია, წუთი წუთზე დანსენი უნდა მოვიდეს.

ვალმონი - თქვენთან? კი მაგრამ რატომ?

მერტეი - ასეა საჭირო, საქმისთვის! მინდა რომ მასში მებრძოლი სული გააძლიეროთ. შემდეგ კი პატარა სცენას გავითამაშებ. იმედია გაგართობთ.
ვალმონი - ააა, დანსენს თქვენ ეხმარებით... მაშ უდაოდ მიაღწევს წარმატებას.
მერტეი - ძალიან საყვარელი, მაგრამ უუნარო ბიჭია. როგორც ყველა ინტელექტუალი, გამოუსწორებელი სულელია. 
ვალმონი - მაინტერესებს დღეისთვის რა მდგომარეობაა?

მერტეი - სესილს და დანსენს ერთმანეთი სიგიჟემდე უყვართ. სესილმა მკითხა, უწესობა ხომ არ იქნებოდა წერილები მიეწერათ ერთმანეთისთვის.მე ნება დავრთე...მხოლოდ იმ პირობით რომ ყველა წერილს მაჩვენებდა  . შეხვედრაც მოვუწყვე. მაგრამ დანსენი საკუთარმა თავაზიანობამ იმდენად ჭკუიდან შეშალა რომ სესილის ვერც კი მიეკარა. მთელი მისი ენერგია ლექსებზე იხარჯება და იწვის. მერე და რა... როდესაც დანსენი წავიდა, პატარამ ამოიოხრა: ეჰ, მადამ თქვენ რომ მის ადგილზე ყოფილიყავით... რომ იცოდეთ ეს აზრი მეც ამეკვიატა.

ვალმონ -  თქვენ რომ გიყურებთ ვფიქრობ ხოლმე, ნეტავ რა ცომისგან ხართ მოზელილი?
მერტეი - თავისუფლად შემიძლია განვაცხადო რომ საკუთარი თავი მე შევქმენი. ჩემი პრინციპები და წესები მე თვითონ დავაწესე და არასოდეს გადავუხვევ.   ყურს მხოლოდ იმას ვუგდებდი, რასაც მიმალავდნენ, მწუხარების დროს სიხარულს და სიხარულის დროს ჩემს თავს ტანჯვას ვაიძულებდი. ჩემი ფიქრების  მართვაც ვისწავლე. მზერას, ხმას ვავარჯიშებდი. გახსოვთ, დაბნეული გამოხედვისთვის თქვენც კი მაქებდით...ამ ყველაფერმა  თვალთმაქცობას შემაჩვია, მივხვდი, რომ უკვე ვერავინ ამომიცნობდა. ნებისმიერი ადამიანის სახებს ვირგებდი და ამით ვერთობოდი. ვაიძულებდი ის დაენახათ ჩემში რაც მე მაწყობდა. მართალია ცნობისმოყვარეობა მკლავდა, მაგრამ დედაჩემმა მოასწრო და დროზე გამათხოვა. ასე რომ ბატონ მერტეის ქალწული ჩავბარდი. ძალიან არ მაწუხებდა. როდესაც მისი არსებობა აუტანელი გახდა, ტაქტიანად გარდაიცვალა. გლოვის ერთი წელიწადი   განათლების დასასრულებლად გამოვიყენე. დაუმარცხებლის სახელი მოვიხვეჭე. ყველა იმ მამაკაცის თაყვანისცემას ვიმსახურებდი, ვისაც ავირჩევდი.. ასე იყო და ასე იქნება მუდამ.

.დანსენი - მადამ, ვიკონტ.

ვალმონ - ჩემო ძვირფასო შევალიე. რა სასიამოვნო შეხვედრაა.

დანსენი - მაპატიეთ მადამ,  დავაგვიანე...
მერტეი - დააგვიანეთ!  როგორც იცით მადმუაზელ სესილ  ვოლანჟმა..

დანსენი - რა ბედნიერებაა ამ სახელის გაგონება.

მერტეი -  დიახ გეთანხმებით.ჰო და  მადმუაზელ დე ვოლანჟმა პატივი დამდო, თქვენი მესაიდუმლე და მოძღვარი გავხდე.

დანსენი -   უაღრესად ბრძნული გადაწყვეტილებაა.

მერტეი - ვფიქრობ,  ამ დელიკატურ სიტუაციაში  გამოცდილი და გულისხმიერი ადამიანის რჩევა, რომელსაც მთელი გულით მიენდობოდით არ გაწყენდათ.. ვიკონტ დე ვალმონზე უკეთეს არჩევანს ვერც ინატრებდით. ვიკონტი თავაზიანად დათანხმდა, თავისი ძვირფასი დრო თქვენს ინტერესებს მოახმაროს. ასე რომ სიტყვა თქვენზეა.
დანსენი - მე.. ეს ჩვეულებრივი ინტრიგა არ არის, მე ის მიყვარს და პატივს ვცემ... არა, რა თქმა უნდა ფიქრადაც კი...
ვალმონ - თუ თქვენი ყოყმანის მიზეზი ჩემი რეპუტაციაა. გარწმუნებთ,  ჩვენი  საკუთარი შეცდომები,  საღად განსჯის უნარს არ გვიკარგავს.
დანსენი -დიახ, რა თქმა უნდა არა, არა რა თქმა უნდა...
ვალმონი - ჩემთვის ცხადია, საქმე წმინდა სიყვარულთან გვაქვს!

დანსენი - ზუსტად! თქვენ ყველაფერ მაშინვე მიხვდით!

მერტეი - მე რას გეუბნებოდით..

დანსენი - დამიჯერეთ, უბედნიერესი ვიქნები, თუ ყველაფერი როგორც არის ისე დარჩება. ოღონდ ჩემი ნახვა და ჩემთან ერთად დუეტში სიმღერა მოისურვოს.
ვალმონი - დუეტში, ოჰ, რა თქმა უნდა.. ეს ისეთი ამაღელვებელია... იმედს ვიტოვებ პატივს დამდებთ გემსახუროთ...
დანსენი - ბატონო, ეს თქვენ მდებთ პატივს. ყოველი თქვენთან შეხვედრა ჩემთვის ბედის საჩუქარია. იქნებ პატივი დამდოთ..

მერტეი - შევალიე,  საუბარს გაწყვეტინებთ,  ვწუხვარ, თქვენი წასვლის დროა. მადამ ვოლანჟი მესტუმრა. ახლა ხომ ხვდებით თქვენი დაგვიანების გამო რატომ ვინერვიულე.

დანსენი - რა მოხდება რომ ამ იღბლიანი დღით ვისარგებლო და მის მიმართ ჩემი პატივისცემა გამოვხატო...იმედით რომ ..

მერტეი - მესიე დანსენი, კეთილგონივრული  იქნება თუ თქვენი შეხვედრა მადამ ვოლანჟთან ახლა არ მოხდება, თანაც აქ, ჩემთან..მერწმუნეთ, დაგეხმარებით.. თუ ჩვენი გჯერათ, ეს დახმარება თქვენთვის სასურველ ნაყოფს გამოიღებს.

დანსენი - რასაკვირველია. თქვენ მართალი ბრძანდებით.

მერტეი - მშვიდობით შევალიე. ჩემი მსახური  სხვა გასასვლელს მიგასწავლით.

ვალმონი - ეს ის სცენაა რომლის წარმოდგენასაც დამპირდით?

მერტეი - შირმის უკან დადექით! 

ვალმონ - სჯობს პირისპირ შევხვდე და მის უხეშ ქმედებაში ვამხილო!
მერტეი - ცოცხლად!

ვოლანჟ - თქვენ ბარათში გეწერათ „სასწრაფოა!“

მერტეი - ამ ბოლო დღეებში ადგილს ვერ ვპოულობ. ვფიქრობ რასაც ახლა ვაკეთებ, ეს ჩემი მოვალეობაა. გთხოვთ დაბრძანდეთ.

ვოლანჟ - სესილს ეხება?
მერტეი - შესაძლებელია მე ვცდები.  ღმერთია მოწმე უბედნიერესი ვიქნებოდი რომ ვცდებოდე!
ვოლანჟ - განაგრძეთ.

მერტეი - საფუძვლიანი ეჭვი  მაქვს, თქვენს შვილს და დანსენის შორის... უკეთ რომ ვთქვა... სახიფათო კავშირი წარმოიქმნა.
ვოლანჟ - არა,არა ეს გამორიცხულია. სესილი ჯერ კიდევ ბავშვია. ასეთ საქმეებში არაფერი გაეგება. დანსენს კი თავი ღირსეულად უჭირავს.

მერტეი - მინდა მჯეროდეს... მაპატიეთ, მაგრამ გეკითხებით.. სესილს მიმოწერა ბევრთან აქვს?
ვოლანჟ - ვიღაცეებს წერს.. ნათესავებს, მეგობრებს მონასტრიდან... რა მოხდა?

მერტეი - ერთხელ კარებზე დავუკაკუნე და მაშინვე შევედი. დავინახე, როგორი სისწრაფით დამალა წერილი მაგიდის მარცხენა უჯრაში. სადაც, როგორც თვალი მოვკარი მსგავსი წერილების მთელი დასტა ეწყო.

ვოლანჟ - ძალიან მადლობელი ვარ. თქვენის ნებართვით დაგტოვებთ.

მერტეი - იმედს მაქვს, ჩემს ჩარევას უტაქტობაში არ ჩამითვლით.

ვოლანჟ - არა, რას ბრძანებთ.

მერტეი -  ღმერთმა ნუ ქნას  რაიმე მაკომპრომატირებელი იპოვნოთ. სესილიმ არ უნდა გაიგოს არაფერი, არ მინდა  მისი ნდობა დავკარგო. ჩემი რჩევები კიდევ გამოადგებოდა.

ვოლანჟ - რასაკვირველია!

მერტეი - კიდევ ერთი რჩევა რომ მოგცეთ, თავს ხომ არ მოგაბეზრებთ?
ვოლანჟ - არა.. რას ამბობთ..
მერტეი - მეხსიერება თუ არ მღალატობს, მგონი ვიკონტ დე ვალმონს ეუბნებოდით, რომ მისმა მამიდამ ქალიშვილთან ერთად  სასახლეში მიგიპატიჟათ?

ოლანჯ - დიახ, და არაერთხელ.

მერტეი - ქალაქიდან მოშორებით ცხოვრება სესილიზე დადებითად იმოქმედებს. ამასობაში ვნებებიც ჩაცხრება.

ვოლანჟ - შესაძლებელია. თუმცა ვფიქრობ წერილებზე... მაინც  ცდებით.

მერტეი - ღმერთმა ქნას.

ვოლანჟ - მგონი ვიკონტიც მამიდამისის სასახლეშია?

მერტეი - რამდენადაც  ვიცი, პარიზში დაბრუნდა.  ის ყველაფერი თუ მომეჩვენა. ხვალ ჩემს სისულელეზე კარგად ვიცინებთ. ოღონდ ჩემზე გულში ცუდი არ გაივლოთ.

ვოლანჟ - ძვირფასო, თქვენს ღვაწლს არასოდეს დავივიწყებ.

მერტეი - შეწყვიტეთ. გეყოფათ!
ვალმონ -  როგორც ვხვდები პარიზში დავბრუნებულვარ...
მერტეი - ოო, ვიკონტ, მართლაც დაბრუნებულხართ.

ვალმინი - თვით ბოროტების განსახიერება ხართ!

მერტეი - ძალიან გაგიმართლათ, თქვენი მეგობარი რომ მე ვარ, თქვენი კეთილი ფერია. ჯადოსნური ჯოხის ერთი აქნევა და თქვენ, დარდისგან ჩამოფერფლილი ისევ თქვენს მზეთუნახავთან გაჩნდებით. ოცნებობთ შური იძიოთ ამ ქალბატონზე, რომელიც ცდილობს საქმე გაგიფუჭოთ, თქვენი ფერია მას, თავის ქალიშვილთან ერთად პირდაპირ მამიდათქვენთან, ლანგარზე მოგართმევთ.. როგორც ვატყობ გამგზავრება არ აგცდებათ, ძვირფას მამიდასთან, სადაც კიდევ ერთი საგმირო საქმე გელოდებათ, ახლა კი დამტოვეთ!
.ვალმონ -  ვითომ რატომ?

მერტეი - იმიტომ რომ ძალიან მომშივდა.

ვალმონ -  მადას არც მე ვუჩივი.

მერტეი - მერე, მიბრძანდით სახლში და იქ ისადილეთ.ვიკონტ, არ დაგავიწყდეთ საბუთი,  წერილობითი მტკიცებულება...
სცენა მეოთხე
როზმონდი - ჩემო ძვირფასო, ვიცი გესიამოვნება... არმანდი ფეხზე დადგა და ისევ მუშაობს.
ვალმონ - ვინ არმანდი?

როზმონდ - არმანდი... ვის ოჯახსაც დაეხმარე.

ვალმონ - ხოო.

როზმონდი -  ( ვოლანჟს) იცით ჩემმა ძმისშვილმა..
ვალმონ - ცუდად ხართ? მაპატიეთ მამიდა, საუბარი  შეგაწყვიტინეთ... მომეჩვენა თითქოს მადამ ტურველი შეუძლოდ გახდა.

ტურველ - მე... 
როზმონდ - ძვირფასო, საშინლად გაფითრდით..

ტურველ - ყველაფერი კარგად არის.

ვოლანჟ - ნამდვილად არ გყოფნით ჰაერი. სუნთქვა გიჭირთ არა?

ტურველ - არა, არაუშავს..

ვალმონ - მადამ დე ვოლანჟი როგორც ყოველთვის მართალია. სუფთა ჰაერი არ გაწყენდათ.
როზმონდ - დიახ, დიახ.. ბაღში გავისეირნოთ, სუფთა ჰაერი მოგიხდებათ.

როზმონდ - დიახ, დიახ.. ბაღში გავისეირნოთ.
 ვოლანჟი - ჯერ კიდევ თბილი ამინდია.
ტურველ - რა გაეწყობა..

ვოლანჟ - ალბათ სადილიც მსუყე იყო.

როზმონდ - არა, აქ რაღაც სხვა ამბავია...

ვალმონი - (სესილის)  ამისთვის დაბრუნდებით.. მადმუაზელ, არ მინდა  დედათქვენს ეჭვის საბაბი მივცე... გთხოვთ, უაღრესად ყურადღებით იყავით. წერილი რომელიც გადმოგეცით, ჩვენი მეგობრის, კავალერი დანსენისგან არის.

სესილი - ასეც ვიფიქრე..

ვალმონ -   კარგად უნდა გესმოდეთ რომ თქვენი  მეკავშირეობა არც თუ იოლი საქმეა. არ შემიძლია ყოველდღე ახალ ახალი საშუალებები ვძებნო.
სესილ - იცით, დედამ ფურცელი და კალამი ამართვა.

ვალმონ - შევალიეს წერილებს წაკითხვისთანავე დამიბრუნებთ. ასე უფრო საიმედოა.

სესილ - თქვენ ასე ფიქრობთ?

ვალმონ - დარწმუნებული ვარ. აი, ეს გასაღები, თქვენი საძინებლის გასაღებს გავს, რომელსაც დედათქვენი თავის ოთახში ინახავს. ზედ ცისფერი ბაფთა აქვს შებმული.  შეუმჩნევლად შეცვალეთ.  დუბლიკატს გავაკეთებ და ორ საათში  უკან დაგიბრუნებთ.  დაუბრკოლებლად შევძლებ წერილების გადმოცემას და უკან წაღებას. აიღეთ. ხო, იმ კარადის ქვედა თაროზე ზეთის ბოთლს ნახავთ. კარებს წაუსვით რომ არ იჭრიალოს.
სესილ - მესიე, დარწმუნებული ხართ რომ ამაში  ცუდი არაფერია?
ვალმონ - დამიჯერეთ მადმუაზელ, თუ რაიმე არსებობს რასაც ჩემი ნატურა ვერ ეგუება, ეს ეშმაკობაა. დანსენთან უთბილესი მეგგობრობა მაიძულებს  ამგვარ მეთოდს მივმართო. ახლა  გირჩევთ,  სანამ თქვენზე ძებნა არ გამოუცხადებიათ დედათქვენს და დანარჩენებს შეუერთდეთ.
სესილ - დიახ მესიე, გმადლობთ ბატონო.

ვალმონ - მადლობას ნუ მიხდით.

სცენა მეხუთე

ბაღი

ვალმონი - გევედრებით, განვაახლოთ ჩვენი დიდი ხნის წინ შეწყვეტილი საუბარი, მომეცით საშუალება დაგიმტკიცოთ, რამდენად განვსხვავდები იმ ამაზრზენი პორტრეტისაგან, როგორიც თქვენს თვალში დამხატეს.. და თქვენც დაიჯერეთ, რომ მართლაც ასეთი უზნეო ადამიანი ვარ. ჩემი შეგეშინდათ.. ნეტავ შემეძლოს სამაგიერო გადაგიხადოთ იმით რომ უბედნიერეს ქალად გაქციოთ..
ტურველი - ვიკონტ, არ მინდა ტანჯვა მოგაყენოთ...სასოწარკვეთაში თქვენც ნუ ჩამაგდებთ, ნუღარ ეცდებით ჩემს ნახვას... გაემგზავრეთ აქედან! სანამ აქ ხართ ვერიდოთ განმარტოებით ამ სახიფათო საუბრებს, რომლის დროსაც რაღაც გაურკვეველი მემართება... იმის მაგივრად გკიცხავდეთ... ვისმენ თქვენს აღსარებას სიყვარულზე, რომელზეც მე არ უნდა გიპასუხოთ! გევედრებით, თავი დამანებეთ და მე სამუდამოდ მადლიერი ვიქნები თქვენი, გამიშვით ვიკონტ!

სცენა მეექვსე
ვალმონ -ჩუ, არ შეშინდეთ!
სესილ - თქვენ?... წერილი მომიტანეთ?

ვალმონ - წერილი?  არა..

სესილი - რატომ არა?

ვალმონ - წყნარად! საინტერესოა დედათქვენმა რომ მოირბინოს, როგორ აუხსნით გასაღები საიდან მაქვს?  თუ ვიტყვი, რომ   აქ თქვენ მომიპატიჟეთ, დამიჯერებს!
სესილ - ჩემგან რა გინდათ?

ვალმონ - არც კი ვიცი. იქნებ თქვენ მითხრათ?

სესილ - არ გინდათ. გთხოვთ.

ვალმონ - კარგი. მაშინ მაკოცეთ.

სესილ - გაკოცოთ?

ვალმონ - მეტი არაფერი.

სესილი - მაშინ წახვალთ?

ვალმონ - მაშინ წავალ.

სესილ - მპირდებით?

ვალმონ - დიახ.

სესილ - თანახმა ვარ. დაკმაყოფილდით?

ვალმონ - მშვენიერია.

სესილ - ახლა წახვალთ?

.ვალმონ - ვწუხვარ რომ არა.

სესილი - თქვენ ხომ დამპირდით.

ვალმონ - მე ვთქვი რომ წავალ, თუ თქვენ მაკოცებთ. მერე და თქვენ მაკოცეთ? მე მგონი ეს მე გაკოცეთ. ეს კი ერთი და იგივე არ არის.

სესილ - მე რომ გაკოცოთ?

ვალმონ - მე ხომ ვთქვი
სესილ - მართლა მპირდებით?

ვალმონ - ოღონდ ჯერ მოხერხებულად მოვეწყოთ.

სესილ - არა, მართლა? გთხოვთ, არ გინდათ.

ვალმონ - ხელს მაშინ მოგაშორებთ როგორც კი მაკოცებთ.

სესილ - მპირდებით?

ვალმონ - დიახ, დიახ.

სესილ - დაიფიცებთ?

ვალმონ - ვფიცავ. აბა, მომეხვიეთ.ხომ ხედავთ! ხომ ვთქვი რომ ხელს აღარ მოგკიდებთ.
სცენა მეშვიდე
ვალმონ - ხედავ, შენს საძინებელზე პატარა არ არის. სამაგიეროდ აქ რამდენსაც გინდა იმდენს იყვირებ. საწოლიც  უფრო მაგარია.
სესილ - ეს კარგია?

ვალმონ - აბა რა.

სესილ - რაღას უცდით?

ვალმონ - პირველი, დაიმახსოვრე: არასოდეს იჩქარო. მეორე: როგორც მეცნიერებაშია, უნდა ისწავლო საგნებს საკუთარი სახელი დაარქვა.

სესილ - კიდევ რა, ლაპარაკში დრო რატომ უნდა დაკარგო!

ვალმონ - დახვეწილი, ზუსტი განმარტების გარეშე რას ისურვებ, ან რა უნდა შემომთავაზო ისეთი რომ მე მომეწონოს?

სესილ - თქვენ მეტყვით და..

ვალმონ - იცი, როგორც შენი რეპეტიტორი, დარწმუნებული უნდა ვიყო,  პირველ საქორწინო ღამეს ჩემი მოწაფე მესიე ჟერკურს პატარა სიურპრიზებს მიართმევს.
სესილ - კმაყოფილი იქნება?

ვალმონ - დარწმუნებული ბრძანდებოდე. ალბათ ფიქრობთ დედათქვენი მშობლის მოვალეობას შეასრულებს და გათხოვებამდე ყველაფერს აგიხსნით.
სესილ - დედასთან ამ თემაზე ლაპარაკი ვერც წარმომიდგენია...
ვალმონ - რატომაც არა.საკმაოდ მდიდარი გამოცდილება აქვს.  თავის დროზე  პარიზის ერთ ერთი ცნობილი ქალბატონი იყო.

სესილ - დედა?

ვალმონ - შენ წარმოიდგინე, მისი სახელი ქუხდა!

სესილი - არ მჯერა! მომიყევიტ, გთხოვთ!

ვალმონი - შენ ჯერ გაჩენილიც არ იყავი...ერთ ერთ სასახლეში სტუმრობის დროს, დიასახლისმა, გრაფინია დებოლიემ დედაშენს ოთახი შენი მომავალი მამის და მესიე ბრესაკის აპარტამენტებს შორის მიუჩინა. რომელიც მაშინ მისი ოფიციალური საყვარელი იყო. მიუხედავად ამისა მაინც მოახერხა და ღამე მესამე მამაკაცთან გაატარა. 
სესილ - ეს ტყუილია! ჭორი!  ცილისწამება.
ვალმონ - გარწმუნებთ, ზუსტად ასე იყო.

სესილ - საიდან იცით?

ვალმონ - მესამე მამაკაცი ხომ მე ვიყავი.
სცენა მერვე

ვალმონ - მარტო ხართ, მადამ?

ტურველ - ყველა დასაძინებლად დაწვა. მადმუაზელ დე ვოლანჟი ფეხზე ძლივს იდგა.

ვალმონ - გამოგიტყდებით, მეც ძალიან დავიღალე. შემიძლია რამეთი დაგეხმაროთ?

ტურველ - არ შეწუხდეთ...
ვალმონი - შეიძლება ცოტა ხნით შემოვიდე?

ტურველი ----

ვალმონი - მიხარია თქვენი ნახვა, ჩვენთან ერთად აღარ თამაშობთ, აღარ ერთობით, აღარც სეირნობთ...

ტურველი -  ნახეთ რა ამინდია, რომელ გასეირნებაზეა ლაპარაკი.
ვალმონ -  დღეს ნამდვილი თავსხმაა. ერთ კვირაში ჩემს საქმეებს დავამთავრებ..
ტურველ - მართლა?
ვალმონ - თუმცა შეიძლება ისე მოხდეს რომ წასვლა ვერ მოვახერხო.

ტურველ - რას ამბობთ! უნდა წახვიდეთ.

ვალმონ - ძველებურად ცდილობთ თავიდან  მომიშოროთ?
ტურველ - პასუხი უკვე იცით.   თქვენს პატიოსნებას  და დიდსულოვნებას სრულიად ვეყრდნობი. მინდა რომ ჩემი თქვენდამი მადლიერება არ შეიცვალოს.

ვალმონ - მაპატიეთ, მაგრამ თქვენი მადლიერება არ მჭირდება, ასე ხომ  შემთხვევით ნაცნობებს უხდიან. მე თქვენგან უფრო მნიშვნელოვანს ველი.

ტურველ - ვიცი,  მერყეობისთვის ღმერთი მსჯის. დარწმუნებული ვიყავი მე ეს არ დამემართებოდა.
ვალმონ - ეს, რა?

ტურველ - არ გინდათ...

ვალმონ - სიყვარული? თქვენ სიყვარულს გულისხმობთ?

ტურველ - ნუ მეკითხებით. თქვენ დამპირდით რომ ამ სიტყვას აღარ ახსენებდით.
ვალმონ - მაგრამ მე უნდა ვიცოდე! ნება მომეცით,   თავი მაინც ვინუგეშო.

ტურველ - არ შემიძლია. ნუთუ ვერ ხედავთ? შეუძლებელს ნუ მოითხოვთ.

ვალმონ - დიახ, მივხვდი. შეგიძლიათ არაფერი მითხრათ. მაგრამ  უნდა ვიცოდე. გიყვარვართ თუ არა, არაფერი თქვათ. სიტყვები არ მინდა. თქვენი ერთი გამოხედვაც კმარა. შემომხედეთ. ეს ერთადერთია რასაც გთხოვთ.

ტურველ - დიახ. ღვთის გულისათვის თავი დამანებეთ. თუ ჩემი სიკვდილი არ გინდათ, რამე გააკეთეთ. მე ძალა აღარ შემწევს.
ვალმონ - მამიდა! ქალბატონი ცუდად არის. ვერ სუნთქავს.

როზმონდ - ძვირფასო, ახლავე ექიმს დავუძახებ.

ტურველ - ღვთის გულისათვის, ექიმი არ მინდა. გამიარა. არა, გთხოვთ, არ წახვიდეთ... უნდა დაგელაპარაკოთ. ახლოს დამიჯექით. ვის თუ არა თქვენ, უნდა გაგანდოთ ჩემი ტანჯვა...ისე მომისმინეთ, როგორც თქვენს შვილს... ამის უფლებას თქვენი ჩემდამი სიყვარული მაძლევს..

როზმონდ - ვხედავ გულის გადაშლა გინდათ, ჩემო საყვარელო გოგონა, თქვენს აღსარებას გულისყურით მოვისმენ!

ტურველი - მიყვარს, სიგიჟემდე მიყვარს!.. ამ სიტყვებს პირველად წარმოვთქვამ... მის გარეშე ვერ ვიცოცხლებ! მისი სიახლოვით, მისი ხმის მოსმენით მთვრალი ვარ! თავს ვეღარ ვიმორჩილებ.. წინააღმდეგობის ძალა აღარ მაქვს... უნდა წავიდე, აქედან სასწრაფოდ უნდა გავემგზავრო, ამ საბედისწერო სტუმრობამ გამანადგურა... ცოდვასი ყოფნას სიკვდილი მირჩევნია! დიახ, უნდა გავიქცე, თორემ კეთილგონიერება დაკარგული მაქვს..
როზმონდ - ჩემო მშვენიერო, ჩემი ხანგრძლივი ცხოვრების გამოცდილება კმარა, რომ მივმხვდარიყავი თქვენს გულში რა ტრიალებს... თქვენ მისი სახელი ერთხელაც არ გიხსენებიათ, მაგრამ ვინც არის, კარგად ვიცი..სამყარო არ იცვლება, როგორც ვხედავ შეყვარებულები ახლაც იგივე ენით საუბრობენ. საქმე ასე შორს წავიდა? ბრძნულ გადაწყვეტილებას გიწონებთ... თუ თქვენ მიგაჩნიათ რომ ასე სჯობს, უნდა წახვიდეთ!

ტურველი- მერე, მერე რას მირჩევთ?

როზმონდ - თუ მეხსიერება არ მღალატობს, ასეთ საქმეებში რჩევის მიცემა უსარგებლოა. ეს იგივეა ავადმყოფს, ბოდვაში მყოფს რჩევა მისცე. გამოჯანმრთელდით და მაშინ დავილაპარაკოთ.

ტურველ - ასეთი უბედური არასოდეს ვყოფილვარ!

როზმონდ - სამწუხაროდ, ვინც   სიყვარულის ღირსია, ყველაზე მეტად სწორად ის იტანჯება. ძალიან ახალგაზრდა ხართ რომ ეს იცოდეთ.

ტურველ - რატომ? რატომ?

როზმონდ - მამაკაცისთვის მთავარია დაუფლება, ქალისთვის გაცემა. მამაკაცს არ ძალუძს მხოლოდ ერთ ქალს ეკუთვნოდეს. ამიტომ ჩვენი იმედები რომ ბედნიერებას და სიყვარულს მოვიპოვებთ ყოველთვის ცრუვდება.  ჩემი ძმიშვილის მიმართ ნაზი გრძნობები გამაჩნია, მაგრამ რაც ვთქვი ყველა მამაკაცზე ვრცელდება და პირველ ყოვლისა მასზე.

ტურველ - დიახ, მაგრამ... მან ხომ დამინდო.  მის თვალებში ამოვიკითხე... მან  ჩემი უმწეობით არ ისარგებლა.

როზმონდ - ესე იგი,  თქვენ უმოკლეს დროში უკეთესი გახადეთ, უფრო სუფთა.. თუ ის თქვენ გიშვებთ, ღმერთი იყოს თქვენი შემწე. სასოწარკვეთილებაში ნუ ჩავარდებით, სანუგეშოდ ისიც გეყოფათ რომ თავგამოდებით იბრძოდით.
ტურველ - დიახ.

როზმონდ - ყოველთვის მზად ვიქნები მოგისმინოთ, ყოველ შემთხვევასი მარტო მაინც არ იტირებთ. ხედავთ, მეც თქვენსავით ავლაპარაკდი.. ორივეს გვიჭირს მისი სახელის ხსენება, ჩვენ ხომ ერთმანეთის მშვენივრად გვესმის... მშვიდობით ჩემო მშვენიერო, დიახ, შვილად სიამოვნებით მიგიღებთ, თქვენ ყველა ის თვისება გაქვთ, რაც დედის სიამაყეს და სიხარულს წარმოადგენს.

სცენა მერვე
ვალმონი - აზოლან! როგორი გამოშტერებული რეგვენი უნდა იყო, რომ მადამ დე ტურვლის წასვლა გამოგეპაროს. რა? იცოდით და მე არ გამაფრთხილეთ? კიდევ უარესი! აქ ჩემს ფულებს ფლანგავთ, ლაქიებთან ლოთობთ, მოახლეებთან არშიყობთ, მხოლოდ იმიტომ გიხდით რომ არაფერი გამოგეპაროთ და დროულად გამაფრთხილოთ. ყველაფერი თქვენი მუქთახორობის ბრალია.
აზოლანი - დიახ ბატონო. ვაიმე ბატონო!

ვალმონი -  გაფრთხილებთ, კიდევ ერთი დაუშვებელი შეცდომა და გაგაგდებთ, ახლავე უკან გაყევით, გაემგზავრეთ! მადამ დე ტურველის ყოველი ნაბიჯი უნდა ვიცოდე. ყველაფერი უნდა გამაგებინოთ, რაც მის თავს ხდება და არ ხდება. ავად არის თუ კარგად? სძინავს თუ ფხიზლობს? მხიარულია  თუ ნაღვლიანი? მარტოა თუ სტუმრებს იღებს? როცა მარტოა რას აკეთებს?  ეცადეთ, მის მოახლეს ჟულის არ მოშორდეთ. მადამ დე ტრუველის შესახებ ყველა დეტალი, ყველა ნიუანსი მოგახსენოთ. თუ გინდათ უთხარით, რომ ჩემგან წამოხვედით და  იქნებ მასთან დაიწყოთ სამსახური. მაშინ ანაზღაურებას ორივეგან მიიღებთ! ახლა დაჯექით და რასაც გიკარნახებთ, დაწერეთ: პარიზში ჩასვლისას ეს წერილი მადამ დე მერტეის გადაეცით... ახლა კი გაქრით! დრო აღარ დაკარგოთ.

წერილი მერტეის.
ვალმონი - გამამასხარავეს! მომატყუეს!  დამღუპეს! სასოწარკვეთილი ვარ! მადამ დე ტურველი გაიქცა! ისე გაიქცა, არაფერი ვიცოდი, თუნდაც ძალის გამოყენება დამჭირვებოდა, დავტოვებდი. ახლა რა გამოვიდა? მე, გულუბრყვილოს არხეინად მეძინა, მეძინა იმ დროს როდესაც, თავზე ცა მექცეოდა! ქალებს გულში რა გიდევთ,ხომ ვერ გაიგებ! გუშინდელი საღამო გავიხსენო... მისი ალერსიანი გამოხედვა, უნაზესი ხმა, მისი შეხება... ამ დროს თურმე გაქცევას გეგმავდა. ქალები, ოჰ ეს ქალები! აქეთ რომ სხვის ვერაგობას რომ უჩივით. რა სიამოვნებით ვიძიებ შურს, მოვძებნიდი ამ ცბიერ ქალბატონს. აღვადგენდი მასზე ბატონობას. ისევ ვნახავდი ჩემს ფეხებთან ატირებულს, აკანკალებულს,  ახლა  უმოწყალო ვიქნები, ულმობელი. ამ მოუხელთებელ ქალს თავიდან უნდა ვეხვეწო. როგორ უნდა ავიტანო ასეთი დამცირება? ვისგან? ბრძოლაში გამოუცდელი, მოკრძალებული, უმწეო  ქალბატონისგან? ამას მე ვერ მოვითმენ? ამ ქალზე რა ბედისწერამ მიმაჯაჭვა? ჩემს ყურადღებაზე ხომ ასობით ქალი ოცნებობს?  ახლა ისეთივე სიძლიერით მძულს როგორითაც მიყვარს. ბედს მაშინ დავმორჩილდები, როდესაც მის ბედს განვაგებ! ეს დროც დადგება მას არ დავეუფლები, არც ბედნიერება, არც სიმშვიდე არ მეღირსება! ვგიჟდები, როცა წარმოვიდგენ მიზანთან რა ახლოს ვიყავი... მაგრამ  ჩემსას გავიტან! ეს დროც დადგება! მგადაწყვეტილების მისაღებად სიმშვიდე მჭირდება, მე კი ძარღვებში სისხლი მიდუღს და ვერ ვწყნარდები! არ ფიქრობთ რომ ასეთი თამამი ნაბიჯის გადადგმის შემდეგ, ჩემი ნახვის უნდა ეშინოდეს!?
სცენა მეცხრე

აზოლანი, ვალმონი
ვალმონი - არის რამე ახალი?

აზოლანი - ვაიმე ბატონო!

ვალმონი - შენი ზმუილი არ გავიგონო, პირდაპირ მითხარი!

აზოლანი - ვაიმე! ვეღარ ვითვლი მერამდენე გაუხსნელი წერილი ბრუნდება ქალბატონი ტურველისგან...~ვალმონი გამოსავალი არ დამიტოვა..

აზოლანი - სახლთან დავუყარაულდები, ფეხს არ მოვიცვლი სანამ არ ვნახავ.

ვალმონი - სახლიდან გარეთ არ გამოდის, არც არავის იკარებს ახლოს.

აზოლანი - ვაიმე ბატონო, გაგიჟებულა...

ვალმონი - მე კი ნამდვილად გამაგიჟა. აღარ ვიცი რა მოვიმოქმედო, რა მოვიფიქრო.

აზოლანი - თქვენ ისეთი გონიერი და მოხერხებული ხართ ჩემო ბატონო, თუ მოინდომებთ მღვდელსაც გააცურებთ.

ვალმონი - რა თქვი?

აზოლანი - ვაიმე, რა ვთქვი? არ უნდა მეთქვა? ჩათვალეთ არაფერი მითქვამს, ვითომ არ გაგიგონიათ... არ გამიბრაზდეთ ბატონო.

ვალმონი - მღვდელი ახსენე?

აზოლანი - გამიხმეს ენა!

ვალმონი -- განათდა!

აზოლანი - არა, ღამეა.

ვალმონი - აჰა! ეს იმისთვის რომ გრძელი ენა გაქვს!

აზოლანი - გაგიჟდა! ჩემი ბატონიც გაგიჟდა!

სცენა მეათე

ვალმონი - მამაო ანსელმ,  თქვენთან ურთიერთობის პატივი არ მქონია, ამიტომ არ მიცნობთ, მაგრამ ვიცი რომ მადამ დე ტურველის მოძღვარი ხართ.ისიც  ვიცი რომ მისი თქვენდამი, ნდობა განუსაზღვრელია. ამან გამაბედინა მომემართა თხოვნით, რათა თქვენი წმინდა მსახურების ღირსი, ძალიან მნიშვნელოვანი სამსახური გაგეწიათ! დარწმუნებული ბრძანდებოდეთ, მადამ დე ტურველიც ისევეა ამსაკითხით დაინტერესებული, როგორც მე, ტქვენი მონა მორჩილი!

მამა ანსელმი - გისმენთ შვილო ჩემო! 

ვალმონი - ჩემს ხელთაა  მნიშვნელოვანი საბუთი, რომელიც მას ეხება.მათი სხვისი ხელით გადაცემა არ შეიძლება, მხოლოდ საკუთრად მადამ ტურველს უნდა ჩავაბარო! თუმცა არანაირი საშუალება არ გამაჩნია მას შევატყობინო ამის შესახებ. რადგან მიზეზთა გამო, რომელიც მან შეიძლება უკვე გაგიმხილათ, მადამ დე ტურველმა ჩემთან ყველანაირი კავშირი გაწყვიტა. ამ გადაწყვეტილება ახლა ვერ განვსჯი, რადგან მას მოვლენათა ისეთი განვითარება მოჰყვა, რომელთაც ვერც ის და ვერც მე ვერ გავითვალისწინებდით. ვფიქრობ ყველაფერში უხილავი ზეციური ძალა ჩაერია...უმორჩილესად გთხოვთ, შეატყობინოთ მას ჩემი განზრახვა და  მიშუამდგომოთ დამთანხმდეს პირად შეხვედრაზე. . მაშინ შევძლებ ნაწილობრივ მაინც გამოვისყიდო ჩემი დანაშაული მის წინაშე. და მის თვალწინ გავანადგურო ჩემი შეცდომის ყველა მტიცებულება. მხოლოდ ამის შემდეგ მივცემ თავს უფლებას თქვენს წინაშე დამხობილმა ვაღიარო ყველა ჩემი სამარცხვინო საქციელი და გთხოვოთ დამაყენოთ ჭეშმარიტების გზაზე.  

მამა ანსელმი - ჩვენ ყველანი ცოდვილნი ვართ და თავად ვერაფერს ვცვლით, მაგრამ თუ მზერას ღმერთს მივაპყრობთ, ყველაფერს შევძლებთ. უნდა მივისწრაფოდეთ, რომ უფალი ჩვენში იყოს,ვეძებდეთ გზას, რომელიც მასთან მიგვიყვანს. ჩემთვის უმთავრესი ღვთისმსახურების აღსრულებაა და თუ ჩემი დახმარებით შევძლებ ჭეშმარიტების გზაზე დაგაყენოთ, მზად ვარ შევასრულო თქვენი თხოვნა და ჩემს სულიერ შვილთან,მადამ ტურველთან დღესვე გავეშურო!
ვალმონი - მამაო, სიტყვა სიტყვით გადაეცით ჩემი სათხოვარი და ისიც უთხარით რომ მისი სახე,მისის სათუთი სულის ხატება, განგებამ თავის იარაღად გამომიგზავნა, რათა ჩემი დაცემული სული სიკეთისკენ შემოაბრუნოს!

მამა ანსელმი - კეთილი, მაგრამ გახსოვდეთ ღვთის წყალობა უსასრულოა და მისი უგულველყოფა ყოვლად დაუშვებელია. ვინც არ ჩქარობს ისარგებლოს ღვთით გამოცხადებული წყალობით, თავს საფრთხეში იგდებს. დაკარგოს იგი და მაშინ შეიძლება ღვთის წყალობა რისხვად გადაექცეს!

ვალმონი - მამაო!

მამა ანსელმი - ჩემთვის ყველაზე სასიხარულო ის იქნება, თუკი დახმარებას შევძლებ და ჩემი ღვაწლი უფლის ნებით წარმატებით დაგვირგვინდება.

სცენა მეთერთმეტე
აზოლანი - ბატონო, მამა ანსელმისაგან წერილია!

ვალმონი - მომეცი ჩქარა! არ შემიძლია, გული ყელში მებჯინება... არა, არ შემიძლია... შენ წაიკითხე!

აზოლანი - ბატონი ბრძანდებით!

ვალმონი - ჩქარა!

აზოლანი - ხომ უნდა გავხსნა ბატონო... ბატონო ვიკონტ..

ვალმონი - მერე, მერე..

აზოლანი -  შევასრულე თქვენი თხოვნა და ქალბატონთან გუშინვე გავეშურე, საქმის ვითარება და მისვლის მიზეზი გავაცანი. გადავეცი რომ მასთან შეხვედრა მთხოვეთ. ის თავის  გადაწყვეტილებაზე მყარად იდგა, ყურადღება გავუმახვილე რომ თავისი უარით, ღვთის ნების აღსრულებას და თქვენს ჭეშმარიტების გზაზე დადგომას ხელს უშლიდა. თქვენს მიღებაზე მხოლოდ იმ პირობით დათანხმდა, რომ ეს შეხვედრა უკანასკნელი იქნებოდა. დამავალა შეგატყობინოთ, რომ შემდეგ ხუთშაბათს  ოცდარვაში, სახლში დაგხვდებათ.  გახსოვდეთ ბატონო ვიკონტ!  მიწიერ ყოფაში, ადამიანური ვნებებით დაბრმავებულნი,  ბედნიერებას რომელსაც  თავგამეტებით ვეძებთ, მხოლოდ  რწმენა გვაპოვნინებს. პატივისცემით... ვაიმე ბატონო! გული ამიჩუყდა!

სცენა მეთორმეტე

მერტეისთან.
ვალმონი - მადამ. ჩემო ძვირფასო შევალიე...
დანსენი - ყველაფრისათვის მადლობას გიხდით.ერთი თვეა სესილი არ მინახავს, მაგრამ თქვენი მადლიერი ვარ, სიყვარული რომ შევინარჩუნეთ.
ვალმონ - რაც შეეხება სიყვარულს მისი ფიქრები სულ დაკავებულია... თქვენით. გამუდმებით თქვენზე ფიქრობს.

დანსენი - დიახ, ბოლო წერილში მეუბნება, რომ  იმას ვერ მივაღწიე, რასაც ჩემს მაგივრად თქვენ მიაღწიეთ.

ვალმონ - კეთილშობილი არსება..
მერტეი - კიდევ რას გწერთ?

დანსენი - რაო, დედიკო ისეთი უტეხი აღარ არის? მგონი ჩვენს ქორწინებაზე ფიქრს  შეეგუა.

მერტეი -  შესანიშნავი იქნებოდა.
დენსენი - მომიყევით ვიკონტ, გთხოვთ... როგორ არის?
ვალმონ - იფურჩქნება და ყვავის. მე მგონი სოფლის ჰაერი მოუხდა. ცოტა წონაშიც მოიმატა.

დანსენი - რას ბრძანებთ!

ვალმონ - პარიზში ორ კვირაში ბრუნდება, ვეღარ ითმენს როდის შეგხვდებათ
დანსენი - არ ვიცი, კიდევ ორი კვირა განშორებას როგორ გადავიტან.

მერტეი - თქვენს გართობაზე ჩვენ ვიზრუნებთ.
დანსენი -  თქვენი მეგობრული დახმარების გარეშე რა მეშველებოდა.
მერტეი - ჩემო ძვირფასო, ცოტა ხნით ხომ არ დაგვტოვებდით. ვიკონტს პირისპირ უნდა ველაპარაკო.

დანსენი - რა თქმა უნდა. არც კი ვიცი სიკეთე როგორ გადაგიხადოთ.

ვალმონ - არ გინდათ, შევალიე... არ გინდათ..  უდიდეს სიამოვნებას  თავად ვიღებ. საბრალო ბიჭი... წმინდანია.

მერტეი - ვიკონტ, თქვენ განუმეორებელი ხართ.

ვალმონ - თქვენთვის ახალი ამბავი მაქვს, დარწმუნებული ვარ  გაგამხიარულებთ. როგორც ჩანს პატარა ჟერკური ვალმონი იქნება.

მერტეი - ამით რისი თქმა გსურთ?

ვალმონ - სესილის ორი კვირა გადაუცდა. არ გიხარიათ?

მერტეი - არც კი ვიცი. თქვენს შესაძლებლობებს გადაამეტეთ.

ვალმონ - ასე არ ვფიქრობ. საქმეს არ გააფუჭებს. იმ პირობით რომ ქორწილს წლის ბოლომდე გადაიხდიან.

მერტეი - შესაძლოა, მაგრამ მაინც..

ვალმონ - თქვენ გინდათ რომ ჟერკურიზე შური იძიოთ. მე მის საცოლეს რაღაცეები ვასწავლე. ვერ გარისკავდით პროფესიონალისთვის მიგემართად. ამას გარდა მგონი ბავშვიც გავუკეთე. ამაზე მეტი რაღა უნდა ინატროთ.

მერტეი - მართალი ხარ ვიკონტ. თქვენი მოვალეობა ბრწყინვალედ შეასრულეთ.. სამწუხაროა რომ მეორე ჩიტი ხელიდან გაგისხლტათ.   გაფრენის საშუალება რატომ მიეცით?
ვალმონ - განადგურებული ვიყავი.
მერტეი - ასეა? მაშინ   შეცდომა რომ დაუშვით გასაკვირი არ არის.
ვალმონ - ასეთ ვერაგობაზე წამსვლელი თუ იყო ვინ იფიქრებდა..
მერტეი - ვიკონტ, მე თქვენ წარმატებას გისურვებდით, აჩქარდით, თორემ თუ ვერ შევძლებთ ეგ „სათნო“ ქალი თქვენი გახდეს, ყველა სირცხვილით თავს მოიკლავს, რომ ოდესღაც თქვენ გეკუთვნოდნენ.
ვალმონი - მეორედ ეს ნომერი აღარ  გაუვა.
მერტეი - ვშიშობ, მეორე შესაძლებლობა აღარ გექნებათ!
ვალმონ - ცდებით!
მერტეი - როგორ? ახალი გეგმა გაქვთ?

ვალმონ - გარანტიით. ხუთშაბათს მასთან უნდა ვიყო. ამჯერად დანდობა არ იქნება.  დაისჯება!

მერტეი - ამის გაგონება მახარებს.

ვალმონ - ვგრძნობ, თქვენს ცხოვრებაშიც რაღაც  ხდება, თუმცა სიტყვა არ დაგცდენიათ.

მერტეი - ჰო, ბელეროში დავითხოვე. პრეტენდენტი მის ადგილზე  უკვე მონიშნულია.

ვალმონ - მართლა? ის ბედნიერი ვინ არის?

მერტეი - დასახელებისთვის ჯერ მზად არ ვარ.

ვალმონ - ასე ხომ? მაშინ  ჩემი ახალი გეგმის დეტალების მოყოლისაგან თავი შევიკავო.

მერტეი -  გონივრულია.

ვალმონ - ეს როგორ გავიგო?

მერტეი - მგონი ჩვენს  ახალგაზრდა მეგობარს დიდხანს ვალოდინებთ.

ვალმონ - გასაგებია...ხუთშაბათის მერე გამოვჩნდები.

მერტეი - მხოლოდ წარმატების შემთხვევაში. ვიკონტ,  სასიყვარულო წარუმატებლობების გრძელი სიის მოსმენა ძალიან მომქანცველია.

ვალმონ - წარმატებაზე პასუხს მე ვაგებ.

მერტეი - მინდა მჯეროდეს, ოდესღაც სიტყვებს ქარს არ ატანდით. კარგად გამიგეთ. ვოკალისტს მხოლოდ ყელის ჩაწმენდისთვის ტაშს არ უკრავენ.

სცენა მეცამეტე
ვალმონი ტურველთან
ვალმონ - მამიდაჩემის სასახლიდან შუაღამეს გაიქეცით. ჩემი წერილები გაუხსნელი მიბრუნდება.  არა, სასაყვედუროდ არ მოვსულვარ. მხოლოდ ერთი მინდა,  იმ ტკივილისთვის რომელიც მგონი მოგაყენეთ პატიება გთხოვოთ, არ მინდა ჩემი სიცოცხლის დღეები დამძიმებული სინდისით არ დავამთავრო.

ტურველ - თქვენი ნებაა.

ვალმონ - ეს სასოწარკვეთილის მცდელობაა. თქვენ გინდოდათ და შესძელით ადამიანთა შორის ყველაზე უბედური გექციეთ.

ტურველ - ეს სიცრუეა! ყოვეთვის ბედნიერებას გისურვებდით,

ვალმონ - როგორ შეიძლება  უთქვენოთ ვიყო ბედნიერი. წარმოუდგენელია. მაპატიეთ!  ვოცნებობდი თქვენი ბედნიერებისთვის მეცოცხლა და ბედნიერება კი დაგინგრიეთ. აი ვნებამ რა დღეში ჩამაგდო. მის წინაშე უსუსური აღმოვჩნდი, მაგრამ შეგიძლიათ მშვიდად ბრძანდებოდეთ. მე თქვენ უკანასკნელად მხედავთ. ეს წერილები... თქვენთან მეგობრობის ცრუ დაპირებებია, უკანასკნელი რამაც ამ ცხოვრებისკენ მომაბრუნა.

ტურველ - თუ სწორად გაგიგეთ, უკან მიბრუნებთ. აგრეთვე მომეჩვენა რომ ჩემს არჩევანს, მოვალეობის გრძნობას რომ დავემორჩილე, ამართლებთ.
ვალმონ - დიახ. ახლა კი ჩემს არჩევანს გავაკეთებ.

ტურველ - რომელს?

ვალმონ - ერთადერთ, რაც ჩემს ტანჯვას ბოლოს მოუღებს.

ტურველ - ამით რისი თქმა გსურთ?

ვალმონ - გაიგეთ, მე თქვენ მიყვარხართ! თქვენ ვერ წარმოგიდგენიათ  ჩემი გული როგორ იხლიჩება. მსხვერპლი, რომელსაც მე გავიღებ.  მასთან არაფერია,  და ეს თქვენ კარგად იცით. მშვიდობით. ან ჩემი უნდა გახდეთ ან უნდა მოვკვდე! ესე იგი, სიკვდილი!
ტურველი - არა!

ვალმონი - თქვენგან უნდა გავიქცე!

ტურველი - მომისმინეთ!

ვალმონი - უნდა წავიდე..

ტურველი - არა!

ვალმონ -  ის აზრი, ბედნიერი გამხადოთ რატომ გაშფოთებთ.

ტურველ - მართალს ბრძანებთ. მეც ვერ ვიცოცხლებ სანამ ბედნიერს არ გაგხდით. გპირდებით. არავითარი უარი და არავითარი სინანული.

 სცენა მეთოთხმეტე.

ვალმონ - გამარჯვება!
მერტეი - მადლობა ღმერთს!

ვალმონ - ამ წუთების გამო ღირდა ცხოვრება. ნამდვილად ღირდა.

მერტეი - გამოდის რომ გეგმამ გაამართლა?

ვალმონ - გაამართლა! ეს ამაყი ქალი დამარცხებულია! როგორ დაუშვა რომ შეძლებდა წინ აღმდგომოდა!

მერტეი - გისმენთ!

ვალმონი - ძლიერი კოზირი ბოლოსთვის შემოვინახე. თავის მოკვლის მუქარა, რამაც გაჭრა. 
მერტეი - ვერ ვიტყვი რომ თქვენი ტაქტიკა ორიგინალურია.

ვალმონ - სამაგიეროდ ეფექტურია.

მერტეი - აბა მომიყევით.

ვალმონ - ხო და, ექვს საათზე მივედი...

მერტეი - წვრილმანები შეგიძლიათ გამოტოვოთ. ყოველთვის მომქანცველია. პროცესი ამიღწერეთ.

ვალმონ - ეს იყო... ეს... შეუდარებელი იყო.

მერტეი - მართლა?

ვალმონ - სასწაული! ენით აუწერელი ნეტარება.  სრული გამთლიანება, ქიმია.  უფრო ძლიერი ყოფილა ვიდრე ფიზიკური ნეტარება. ჭკუიდან შემშალა. იმით დამთავრდა რომ მის წინაშე მუხლებზე დავეცი და სამუდამო სიყვარული შევფიცე. და იცით  ამ წუთებშიც, რამოდენიმე საათის შემდეგაც მე ჩემს სიტყვებზე პასუხს ვაგებ.

მერტეი - ასე, ასე..

ვალმონ - წარმოუდგენელია არა?

მერტეი - მე მგონი ბანალურია.

ვალმონ - არა, არა გარწმუნებთ. საამურია, ახლა მთელი პასუხისმგებლობით,  დამსახურებულ ჯილდოც მოვითხოვ.

მერტეი - თქვენ იმის თქმა გინდათ რომ, სანამ მასთან ლოგინში კოტრიალობდით და ჯადოსნურ ექსტაზში ერთიანდებოდით,  სასიყვარულო ხელწერილის დაწერა მოასწრო.

ვალმონ - . არა. არ მეგონა თუ ასეთ ფორმალობას მოითხოვდით.
მერტეი - იცით, ვიკონტ ეს ხელწერილი  ხელში რომც გეჭიროთ, მე და თქვენს შეთანხმებას გაუქმებულად გამოვაცხადებდით.
ვალმონ - ეს რას ნიშნავს?

მერტეი - მიჩვეული არ ვარ, როგორც ნივთი ისე გამომიყენონ.

ვალმონ - ნუთუ თქვენ ეჭვის ჭია შემოგეპარად რომ ამ ქვეყნად შესაძლებელია  მოიძებნოს ქალი, რომელსაც თქვენ განაცვალებთ?

მერტეი - მესმის, თქვენს ჰარამხანას სიამოვნებით შეავსებდით.

ვალმონ - თქვენ სწორად ვერ გამიგეთ. რაც თქვენ თვითდაჯერებად მიიღეთ, სინამდვილეში სულსწრაფვაა. მე ყველას და ყველაფერს მსხვერპლად შევწირავ და ეს თქვენ იცით.
მერტეი - კარგი. ვიკონტ წყნარად ვილაპარაკოდ.როგორც ძველმა მეგობრებმა.

ვალმონ - ზუსტად.

მერტეი - თქვენ ალბათ შეატყობდით რომ სიამოვნებას ერთი უცნაური თავისებურება ახლავს.  ქალისა და მამაკაცის კავშირი აქედან იწყება. მაგრამ ამავე დროს ამ კავშირს მჭიდროს ვერ ხდის. თუ სიყვარული არ არსებობს, სიამოვნებიდან სიძულვილამდე ერთი ნაბიჯია.

ვალმონ - საკამათო თემაა.

მერტეი - საბედნიეროდ საკმარისია თუ მხოლოდ ერთ მხარეს უყვარს. ის ერთი სიყვარულით გაბრუებულია,  მეორე კი ღალატით ტკბება.

ვალმონ - საით მიგყავთ ეს საუბარი?

მერტეი - იქითკენ რომ მე და თქვენ ამ უნივერსალურ ფორმულირებაში ვერ ვთავსდებით. შულერები ერთ მაგიდაზე სათამაშოდ არ სხდებიან.

ვალმონ - ეს რა შედარებაა!
მერტეი - ნუ ინერვიულებთ, ჩვენი შეთანხმების გადახედვას არ ვაპირებ. ორი კვირით მივემგზავრები.
ვალმონ - ასე უეცრად რატომ?

მერტეი - საქმეები.

ვალმონ - ადრე ჩემგან საიდუმლოს არ მალავდით.

მერტეი - კარგად ვხედავ, თქვენ ამ ქალით  გატაცებული ხართ.

ვალმონ - სრულებითაც არა. თქვენ ცდებით. არანაირად.

მერტეი - ვიკონტ, ჩვენ ხომ ერთმანეთი გვიყვარდა, გახსოვთ?  დიახ, სიყვარული ნამდვილად იყო.  ბედნიერი ვიყავი... 
ვალმონ -გპირდებით, ბედნიერი იქნებით.  თქვენ ხომ ცემთან კვანძი არ გადაგიჭრიათ, ოდნავ მოუშვით
მერტეი - არა, არა.  მსხვერპლია საჭირო. ყურებამდე შეყვარებული ვერ გაიმეტებთ, მე კი თქვენი მსხვერპლი არასოდეს გავხდები!
ვალმონ -  შემიძლია. ნებისმიერი მსხვერპლი გავიღო. ჩემი დღევანდელი გატაცება გაივლის...უბრალოდ ახლა ჩემს თავს ვერაფერს ვუხერხებ.

მერტეი - როდესაც დავბრუნდები პირველი თქვენ გაიგებთ.

ვალმონ - დაე,  მალე დაბრუნდით.. მინდა  რაც შეიძლებ მალე დაბრუნდეთ..
მერტეი - მშვიდობით... წავიდა..

დანსენი - მეგონა  მთელ ღამეს ილაპარაკებდა. როდესაც თქვენთან ვარ დრო ლოგიკას აღარ ექვემდებარება. ყოველი საათი მარადისობაა.

მერტეი - ჩვენ ერთმანეთს უკეთ გავუგებთ,  თუ მოდური წიგნებიდან გამონათქვამებს თავს დაანებებთ.

დანსენი - მაპატიეთ..

მერტეი - არაფერია. ზემოთ ავიდეთ..
 სცენა მეთხუთმეტე.

ვალმონ - მადამ, თქვენი  კამერდინერი  დარწმუნებულია რომ  კიდევ მოგზაურობთ...

მერტ - სულ რაღაც წუთებია  დავბრუნდი.

ვალმონ  გინდათ დამარწმუნოთ რომ კამერდინერს თქვენი ჩამოსვლა გამოეპარა? ხომ არ აჯობებდა მომსახურე პერსონალის შეცვლაზე რომ გეზრუნათ?

მერტ - მგზავრობამ მომქანცა და ბუნებრივია  კამერდინერს ვუბრძანე,  შემთხვევითი სტუმრებისათვის მოეხსენებინა რომ ჯერ კიდევ ვმოგზაურობ.

ვალმონ - თქვენც აქ იმყოფებით ჩემო პატარა მეგობარო! ვწუხვარ  თქვენი კამერდინერი არ აიხლართოს.

დანსენი - მე.. მე... ჰმ, დიახ..

ვალმონ - რა კარგია რომ აქ გიპოვეთ! უკვე რამოდენიმე დღეა ყველგან დაგეძებთ.

დანსენი - მართლა?

ვალმონ -, ორთვიანი განშორების შემდეგ სესილი პარიზში ბრუნდება. თქვენ როგორ ფიქრობთ, რაზე შეიძლება ქალიშვილი  გამუდმებით ფიქრობდეს? პასუხი ცხადზე ცხადია! მადლობა ღმერთს, როგორც იქნა შეხვდება თავის ძვირფას შევალიეს.
მერტეი - ვიკონტ,  გესლიანი თავდასხმისათვის  არახელსაყრელი დრო შეარჩიეთ.
ვალმონ - მადამ, თავდასხმისთვის ყველაზე ნაკლებად მცხელა!

დანსენი - განაგრძეთ..

ვალმონ - მისი რჩეული გაუჩინარდა. თქვენ ვერც კი წარმოგიდგენიათ როგორი დამწუხრებული, განადგურებული და შეშფოთებულია? ჩემი თვალთმაქცობის იტალიელ მსახიობებსაც კი შეშურდებოდათ.

დანსენი - თავს როგორ გრძნობს? შეუძლოთ არის?
ვალმონ - დიახ, დიახ.. თუმცა ბოლომდე რომ თქვენს წინაშე პირნათელი ვიყო, არა.. არა.. შეუძლოდ იყო.

დანსენი - შეუძლოდ იყო!

ვალმონ - გაურკვეველია, ძლიერი განცდის გამო თუ..კიდევ სხვა რამის...   წინა კვირას, შუა ღამით იძულებული გავხდით ქირურგი მოგვეწვია.

დანსენ - ღმერთო ჩემო!

ვალმონ - დამშვიდდით ჩემო მეგობარო, ახლა ის თავს გაცილებით უკეთ გრძნობს. ახლა ხომ გაიგეთ ყველგან რატომ გეძებდით.

დანსენ - ღმერთო ჩემო! და ასეთ მძიმე წუთეში მე, მის გვერდით არ ვიყავი! ასეთ საქციელს  ჩემს თავს არასოდეს ვაპატიებ!

ვალმონ - ცუდი ამბის მომტანის როლში ყოფნას არ ვისურვებდი, დამიჯერეთ სესილი გაცილებით უკეთ არის. ამას ქირურგიც ადასტურებს. მაპატიეთ რომ შეგაწუხეთ.(იღებს ფურცელს) ეს წერილი.. ვფიქრობ მარკიზას დააინტერესებს..
მერტეი - როგორც ვხვდები ვიკონტთან პირისპირ  საუბარი მომიწევს. შევალიე, ზემოთ ხომ არ ახვიდოდით... სულ რაღაც წუთებში ჩავეტევი.

დანსენ - მაგრამ... სესილი..

მერტეი - უკვე ძალიან გვიანია. დილით კაცს გააგზავნით და მისი ჯანმრთელობის ამბავსაც გაიგებთ.

დანსენ - თქვენ ასე მიგაჩნიათ?

მერტეი - დიახ.

დანსენ - მაპატიეთ ვიკონტ, მე რომ..

ვალმონ - არაფერია, ჩემო ბიჭო... 

დანსენი - თქვენ ისეთი გულისხმიერი ბრძანდებით..

მერტეი - ისეთივე კალიგრაფია აქვს როგორი გემოვნებაც.

ვალმონ - მგონი  არ ვცდები, თუ ვიტყვი რომ მოცემულ შემთხვევაში სტილზე უფრო არსებითი საქმის არსია. მითუმეტეს რომ ჩვენ კიდევ ერთი საკითხის განხილვა მოგვიწევს. ხომ მართალს ვბრძანებ?
მერტეი - იმედს ვიქონიებ რომ დანსენის გამო ეჭვიანობის სცენებს არ მომიწყობთ! სრულიად შემთხვევით, რომ ჩამოვედი  სახლთან შემეჩეხა.

ვალმონ - ო, ჩემო სიყვარულო.  თქვენს ღირსებას ნუ შეურაცხყოფთ. თუ დანსენი ზუსტად თქვენი ჩამოსვლის დროს აღმოჩნდა თქვენს სახლთან, ეს მხოლოდ იმით აიხსნება რომ თქვენს ეტლში ბრძანდებოდა.შესაშურია თქვენი გამჭრიახობა.
მერტეი - ბრწყინვალე ჯაშუში გყოლიათ.
ვალმონ -მინდა გითხრათ რომ თქვენი საქციელი არ გამკვირვებია. ამაზე უფრო შეუფერებელი საყვარელი სანთლით უნდა ეძებო. ჩემთვის წარმოუდგენელია..
მერტეი -, ჩემი საქციელი იმით ყველაზე ნაკლებად არის გამოწვეული, ვინმე შემეფერება თუ არა.

ვალმონ - ბელეროშის დათხოვნის შემდეგ თქვენ შეგეძლოთ უფრო სიცოცხლით სავსე ვინმე მოგეძებნათ, ვიდრე ეს სენტიმენტალური ახალგაზრდა ჭაბუკია.

მერტეი - შესაძლებელია სენტიმენტალური ახალგაზრდაა, სამაგიეროდ უზომოდ ერთგულია. თქვენი გუნება განწყობილების შემხედვარე სხვა საკითხებშიც ალბათ ფორას მოგცმდათ.

ვალმონ - გასაგებია.

მერტეი - ეს მართალია რომ პაწია მძიმედ ავად იყო?

ვალმონ - წელის მოულოდნელმა ტკივილმა, ჩემი წინასწარ დადგენილი დიაგნოზი დაადასტურა, დიდი გამომგონებლობა დამჭირდა რომ დედას ეჭვი არ აეღო. ქირურგმა თავისი საქმე გააკეთა.

მერტეი - ვიზიარებ თქვენს მწუხარებას ვიკონტ. თქვენ ვაჟი დაკარგეთ, ჟერკურმა კი მემკვიდრე.

ვალმონ - ჰმ, მეგონა თქვენ ეს ამბავი გაგახარებდათ. ხომ გახსოვთ, ამ პერსპექტივამ თქვენი უკმაყოფილება გამოიწვია.

მერტეი - მას შემდეგ რაც ამ თვალსაზრის შევეგუე, მასში სიამოვნების მარცვალიც დავინახე. როგორ ფიქრობთ კიდევ ხომ არ გვეცადა?

ვალმონ - მე ვფიქრობდი პატარა გოგო ნორჩი შევალიესთვით დაგვებრუნებინა.

მერტეი -არა, მე მიმაჩნია რომ ჯერ არა.

ვალმონ - ასე ხომ? აღარ გემეტებათ..

მერტეი - ჩემმა სენტიმენტალურმა სკოლის  მოწაფე დანსენმა, როგორც თქვენ უწოდეთ,  თავისი პირველი გატაცება და სიყვარული გაწირა, თანაც ისე რომ იმ პირველი სიყვარულის ნაყოფი არც უგემია და ეს მსხვერპლი მხოლოდ ჩემი გულისთვის გაიღო. დიახ, მას ვუყვარვარ ისე, როგორც ოცი  წლის  ასაკში შეიძლება გიყვარდეს მთელი გულით, გატაცებით, ვნებით.. რითაც უფრო დიდ სიხარულს და ბედნიერებას მჩუქნის, ვიდრე თქვენ. იყო დრო, როდესაც თქვენთვის მეტს ნიშნავდა ჩემთან ურთიერთობა, მესამე ხარისხოვან როლებზე არ გყავდით მონიშნული და გაფაციცებული ელოდით ჩემგან ჰოს გაგონებას! სად არის ის მომხიბვლავი ვალმონი, რომელიც მე მიყვარდა...მზად ვარ ვაღიარო,  რომ არასდროს შევხვედრივარ ადამიანს რომელიც მასზე მეტად იმსახურებდეს სიყვარულს, გემუდარებით ვიკონტ, თქვენ თუ მას შეხვდებით სადმე, ჩემთან მოიყვანეთ, დამიბრუნეთ ის ვალმონი, რომელიც მზად იყო ყველაფერი მსხვერპლად გაეღო ჩემთვის...
ვალმონი -  ისეთ  რა მსხვერპლს თხოულობთ, რომელსაც მე არ ვიღებდი თქვენი გულისთვის, ოდესმე თქვენი ერთგული არ ვყოფილვარ?  მითხარით რას ითხოვთ და თუ ერთი წამით მაინც ვიყოყმანო... ნებას გრთავთ ჯილდოზე, რომელიც გამარჯვების შემთხვევაში მეკუთვნოდა უარი მითხრათ.  მეგონა არ გამოვიყურებოდი სასაცილოდ, თუ დროის გარკვეულ ნაწილს.იმ ქალს დავუთმობდი, რომელიც იმ იშვიათ კატეგორიას მიეკუთვნება, რომელთაც ღირსება გააჩნია. იქნებ ამ თავგადასავალმა იმიტომ გამიტაცა რომ, მკვდარ სეზონს დაემთხვა. ნუ გიკვირთ თუ ამ ამბავმა სრულიად მომიცვა. საზოგადოება ხომ ქალაქში ახლა ბრუნდება. დაფიქრდით, სულ რაღაც ერთი კვირაა, რაც სამთვიანი შრომის ნაყოფს ვიმკი, მასზე უფრო დაბალი ღირებულების ქალებთან,  უფრო დიდხანს გავჩერებულვარ.. მაგრამ მაშინ ჩემთვის ასეთი დამამცირებები დასკვნები არ გამოგიტანიათ. ეს თქვენ მიგაჩნიათ რომ მე შეყვარებული და დამონებული ვარ. და თუ მე წარმატებას ასეთი გზით ვაღწევდი, მაშინ ჩემთვის ეს გრძნობა ძვირფასია? არა, მადლობა ღმერთს, არა! ჯერ კიდევ ასე არ დავცემულვარ და ამას მე თქვენ დაგიმტკიცებთ, თუნდაც მადამ დე ტურველის ხარჯზე. მაშინ კი არავითარი ეჭვი აღარ დაგრჩებათ.     

მერტეი - მიფრთხილდით ვიკონტ, თუ გიპასუხეთ, იცოდეთ ნათქვამს უკან აღარ წავიღებ!

ვალმონი - ყურადღებით გისმენთ! 

მერტეი - მაშ ერთ ამბავს გიამბობთ, ყურადღებით მისმინეთ, იმედია როგორც საჭიროა ისე გაიგებთ, თუმცა ნება თქვენია,უარეს შემთხვევაში ჩემი მონათხრობი ამაოდ ჩაივლის.

ვალმონი -ნუ მაშინებთ!

მერტეი - ჩემმა ერთმა კარგმა ნაცნობმა,დიდებულმა მამაკაცმა, საშინლად უღირს ქალთან გააბა რომანი. თუმცა კარგად ხვდებოდა, რომ ადრე თუ გვიან ეს თავგადასავალი მხოლოდ ზიანს მოუტანდა. მის მდგომარეობას ის ამძიმებდა რომ მეგობრების წრეში ბაქიაობდა, თითქოს მის თავისუფლებას არაფერი ზღუდავდა. თუმცა მშვენივრად იცოდა, რაც უფრო გაცხარებული იცავ თავს, იმის გამო რომ სისულელეს სჩადიხარ, უფრო და უფრო სასაცილო ხდები.... ასე ცხოვრობდა სულელის სახელით და თავს იმართლებდა სიტყვებით „რა ვქნა თავს ზემოთ ძალა არ შემწევსო“ მაშინ თქვენმა მონა მორჩილმა გადაწყვიტა მისთვის თვალი აეხილა. იცით მერე როგორ მოიქცა ეს ვაჟბატონი?

ვალმონ - გულისყურით გისმენთ.

მერტეი - თავის სატრფოსთან გაემგზავრა და შესულიც კი არ იყო რომ მიაძახა გშორდებიო! პასუხის გასაცემად ამ ქალბატონს დიდხანს არ უფიქრია. თუმცა მის აღშფოთებულ ტირადებზე მხოლოდ ერთს პასუხობდა, თავს ზემოთ ძალა  არ შემწევსო.

ვალმონ -  დროებით შევწყვიტოთ გაკვეთილი... თქვენის ნებართვით დაგემშვიდობებით.
სცენა მეთექვსმეტე
ტურველ - ხუთი წუთი დააგვიანეთ. შიშისაგან ვკანკალებ. ჩემი თავი უკვე დავარწმუნე რომ აღარასოდეს გნახავდით.

ვალმონ - ჩემო ფერია.

ტურველ - თქვენც ასე ხართ ხოლმე?

ვალმონ - რა თქმა უნდა.ამ წუთას სრულიად დარწმუნებული ვარ რომ აღარასოდეს გნახავთ.

ტურველ - მაპატიეთ?

ვალმონ - ძალიან მოვიწყინე.. თავს ზემოთ ძალა არ შემწევს.

ტურველ - ეს რას ნიშნავს?

ვალმონ - ეს იმას ნიშნავს რომ ოთხი თვე სახუმარო ამბავი არ არის.მეც ამას ვამბობ რომ თავს ზემოთ ძალა არ შემწევს.

ტურველ - თქვენ... თქვენ გინდათ მითხრათ რომ უკვე აღარ გიყვარვართ?

ვალმონ - ჩემი სიყვარული დღენაკლული აღმოჩნდა ვიდრე თქვენი სათნოება. თავს ზემოთ ძალა არ შემწევს.

ტურველ - ეს.. ეს იმ ქალის გამო?

ვალმონ - გამოიცანით...კიდევ სხვების გარდა.. . ემილიასთან გღალატობდით. თავს ზემოთ ძალა არ შემწევს.

ტურველ - ასე რატომ მექცევით?

ვალმონ - იქნებ ერთი სული მაქვს რომ თქვენს უმწეობას ვუყურო. რაც არ უნდა თქვა. თავს ზემოთ ძალა არ შემწევს. 

ტურველ - არა, ვერ დავიჯერებ!

ვალმონ - არსებობს ქალი. არა, ემილია არა. სხვა ქალი..

 ის მიბრძანებს რომ თქვენზე უარი ვთქვა. თავს ზემოთ ძალა არ შემწევს.

ტურველ - საზიზღარო მატყუარა!

ვალმონ - თქვენ მართალს ბრძანებთ, მე მატყუარა ვარ, თქვენ კი ერთგული მეუღლე. ბუნებამ ასე განაგა, ადამიანის ბუნებას კი ვერსად გაექცევი. სამწუხაროდ თავს ზევით ძალა არ შემწევს.

ტურველ - ბოლოს და ბოლოს გაჩუმდებით თუ არა! თუთიყუშივით ერთი და იგივეს იმეორებთ.

ვალმონ - დამნაშავე ვარ. თავს ზევით ძალა არ შემწევს. სხვა საყვარელი ხომ არ გაგეჩინათ? თუმცა თქვენი საქმის თქვენ იცით, თავს ზემოთ ძალა არ შემწევს..

ტურველ - გინდათ გამანადგუროთ,  ბოლო მომიღოთ!

ვალმონ - ყურადღებით მომისმინეთ, თქვენ მე ნეტარებაში გამხვიეთ, მაგრამ გტოვებთ რა, ჩემს თავს შეცოდების ფუფუნების უფლებას არ მივცემ.ეს სამყარო ასეა მოწყობილი. თავს ზემოთ ძალა არ შემწევს.
სცენა მეჩვიდმეტე
მერტეი - ეს თქვენ ხართ? მე უფო მოგვიანებით გელოდით..

ვალმონ - მართლა? დიდი ხანია მინდა გკითხოთ. თქვენ რომ ამბავი მომიყევით როგორ დამთავრდა?

მერტეი - რომელი ამბავი?

ვალმონ - როგორ, თქვენმა კარგმა ახლობელმა, თქვენს კარგ ნაცნობს რომ... იმ ქალმა, აპატია?

მერტეი - რას ბრძანებთ...

ვალმონ - ჩვენი საუბრის შემდეგ, მეორე დღესვე მადამ დე ტურველთან კავშირი გავწყვიტე. მიზეზი? თავს ზემოთ ძალა არ შემწევს.

მერტეი - შეუძლებელია!

ვალმონ - შესაძლებელია.

მერტეი - თქვენ ალბათ ხუმრობთ?

ვალმონ - ღირსების საკითხია.

მერტეი - რაინდული საქციელია.  თქვენ თუ ამ ნაბიჯს გადადგამდით ნამდვილად არ მეგონა.

ვალმონ - რაც ადრე მით უკეთესი.

მერტეი - მოვლენები ალბათ მძიმედ განვითარდა.

ვალმონ - თითქმის უგონო მდგომარეობაში დავტოვე. დილით მონახულება გადავწყვიტე..

მერტეი - მასთან წახვედით?

ვალმონ - არ მიმიღეს..

მერტეი - რას მეუბნებით!

ვალმონ - გავიკითხე... მონასტერში წასულა..

მერტეი - აჰა...

ვალმონ - სადაც დღემდე იმყოფება. კარგად რომ დავფიქრდე სრულიად ლოგიკური ფინალია. ის ხომ პრინციპში დაქვრივდა. მე ხომ მარწმუნებდით,რომ ჩემს რეპუტაციას საფრთხე ემუქრებოდა. მე კი ვფიქრობ, ეს ჩემი ბრწყინვალე ტრიუმფია.ახალი ათვლის წერტილი. მზად ვარ ნებისმიერის გამოწვევა მივიღო. გაბედონ და შემედარონ. მხოლოდ ერთი საქციელია, რაც ჩემს დიდებას კიდევ უფრო მაღლა ატყორცნიდა.

მერტეი - და რა არის ეს?

ვალმონ - მისი სიყვარულის დაბრუნების შესაძლებლობა.

მერტეი -  ფიქრობთ,  თქვენ ამას შეძლებთ?

ვალმონ - რატომაც არა?

მერტეი - მე გეტყვით რატომ ვერ შეძლებთ. როდესაც ერთი ქალი, მეორე ქალს გულში დაჭრის. როგორც წესი ჭრილობა სასიკვდილოა.

ვალმონ - თქვენ ასე მიგაჩნიათ?

მერტეი - დარწმუნებული ვარ. თქვენ დამარცხებისთვის განწირული ხართ. ნიძლავს დაგიდებთ. იცით, ეს ამბავი ჩემს ტრიუმფადაც შეიძლება ჩაითვალოს.

ვალმონ -  ისე არაფერი გვრის ქალს სიამოვნებას როგორც მეორე ქალზე გამარჯვება.

მერტეი - მაგრამ მე მასზე არ გამიმარჯვია ვიკონტ!

ვალმ - მასზე არა? აბა ვისზე გაიმარჯვეთ?

მერტეი - თქვენზე! ეს ისეთი სიამოვნებაა, ისეთი აღტაცება.

ვალმონ -  თვითონ ვერ ხვდებით რას ლაპარაკობთ.

მერტეი - თქვენ გიყვართ ეს ქალი ვიკონტ. და ახლაც გიყვართ. თქვენ გრცხვენოდათ ამ გრძნობის და ასე სასტიკად ამიტომ  მოექეცით? იმ აზრის გაელვებაც კი რომ დაცინვის ობიექტად იქცეოდით, თქვენთვის აუტანელი იყო.სასოწარკვეთილებაში გაგდებდათ. სხვათაშორის ეს კიდევ ამტკიცებს ჩემს ძველ თვალსაზრის, რომ პატივმოყვარეობა და ბედნიერება  შეუთავსებადია.

ვალმონ - ეს განყენებული თემებია. არსებობს კონკრეტული ფაქტი. ახლა თქვენი ჯერია მსხვერპლი გაიღოთ.

 მერტეი - დარწმუნებული ხართ? 

ვალმონ - დანსენი უნდა გაქრეს!

მერტეი - სად?

ვალმონ - უკვე დიდი ხანია ამ თქვენს პატარა ახირებაზე თვალს ვხუჭავ, მაგრამ საზღვარი ყველაფერს აქვს,  გაიძულებთ ეს ამბავი დაასრულოთ.

მერტეი -თუ მეორედ არ გავთხოვდი, არა იმიტომ რომ პრეტენდენტების ნაკლებობას ვუჩიოდი. ჩემს თავს სიტყვა მივეცი რომ არავის მივცემ უფლებას მეუფროსოს. ასე ვიფიქრე, სჯობს ჩემი სიამოვნებისთვის ვცრუოდე, ვიდრე იძულების და გამო. ასე რომ თქვენგან მოვითხოვ   მეუღლის ტონით ლაპარაკს შეეშვათ.

ვალმონ - ის საშინელ დღეშია!   ასეთ მდგომარეობამდე მე მივიყვანე. თქვენს გამო! საპასუხოდ  მცირედს ვითხოვ.  ის ნაცრისფერი არსება მიაგდოთ.

მერტეი - ქალების დაშინება აღარ მოგბეზრდათ?

ვალმონ - კარგი,  უსიამოვნების გარეშე.. თქვენზე ერთი ღამეა.   კარებისკენ კიდევ ერთხელ რომ მიმითითონ ვეღარ მოვითმენ.

მერტეი - ძალიან ვწუხვარ, მაგრამ დღეს არაფერი გამოვა.

ვალმონ - როგორ დამავიწყდა. მე ხომ ამისთვის მოვედი. ამდენ ლაპარაკში თავიდან ამომივარდა.

მერტეი - დიახ?

ვალმონ - დანსენის  აღარ დაელოდოთ, ყოველ შემთხვევაში დღეს მაინც.

მერტეი - ეს კიდევ რატომ? თქვენ საიდან იცით?

ვალმონ - მე რომ არ ვიცოდე... როდესაც სესილთან მისი ღამე დარჩენა ჩემი დამსახურებაა. დიახ, დიახ ახლა გამახსენდა. წაილუღლუღა რომ თქვენთან უნდა მოსულიყო. მე ავუხსენი რომ არჩევანი უნდა გაეკეთებინა. იცით, ერთი წუთითაც არ დაფიქრებულა.  ცოტა რომ შეეჯანჯღარებინა სესილმა, ჩემი კარნახით წერილი მიწერა. მაგრამ ეს ზედმეტი აღმოჩნდა. მან კარგად იცოდა რა უნდოდა.

მერტეი - ახლა ვიცი თქვენ რა გინდათ.

ვალმონ - ხვალ ყველაფერს თვითონ აგიხსნით და შემოგთავაზებთ.. როგორ ვთქვა... ხო.. სამუდამო მეგობრობას შემოგთავაზებთ. თქვენ მართალს ბრძანებთ. განუზომლად ერთგულია.

მერტეი - გეყოფათ ვიკონტ.

ვალმონ - მართალს ბრძანებთ? ავიდეთ ზევით?

მერტეი - სად?

ვალმონ - ზევით. იქნებ სამოთხის სარეცელი გიჯობთ? ეს ტახტი ხომ ასე მონათლეთ?

მერტეი - მე ვფიქრობ რომ თქვენი წასვლის დროა, ვიკონტ.

ვალმონ - არ ვარ დარწმუნებული. ჩვენ ურთიერთ შეთანხმება გვაკავშირებს  გაიძულებთ გადაუდებლად აღასრულოთ.

მერტეი - ვიკონტ, ამ თამაშის წამოწყებისას უნდა გაითვალისწინოთ რომ ჩემი შანსები უპირატესია. ის იძირება ვინც კარგად ცურავს.

ვალმონი  - მოკლედ, ხო ან არა? თვითონ გადაწყვიტეთ. მაგრამ გაფრთხილებთ. არა ომის გამოცხადებას ნიშნავს. აბა, მხოლოდ ერთი სიტყვა.

მერტეი - კარგი. ომი იყოს.
სცენა მეთვრამეტე
(მონასტერი)

ჟული - დიახ, გუშინწინ, მესიე დე ვალმონის წასვლის შემდეგ   მოულოდნელად ავად გახდა, სიცხისგან იწვოდა, ბოდავდა, წყურვილს ვერ იკლავდა...როცა დამიძახა, მისვლა ძლივს მოვასწარი, ჩემს ხელებში ჩაიკეცა... ასე თქვა, მეტი აღარ შემიძლიაო.

ვოლანჟი - ექიმები?

ჟული - სანუგეშოს ვერაფერს ამბობენ, მარტო დამტოვეთ წყვდიადში, მე წყვდიადში უნდა ვიყოო. განუწყვეტლივ იმეორებს ამ სიტყვებს.

როზმონდი - ჩემი გოგონა, რატომ, რატომ? დედაო?

ექიმი - ახლა შედარებით მშვიდადაა, ცოტა ხნით ნუ დაღლით.

როზმონდი - ჩემი გოგონა, ვერ მიცნო

ვოლანჟი - ჩემო მეგობარო, გესმით ჩემი? 

ტურველი - თქვენ რომ არ დაგიჯერეთ იმიტომ ვკვდები...

როზმონდი - ჩემო კეთილო, ჩემო მშვენიერო, ჩემო შვილო..

ტურველი - ჩამოხსნილია საბედისწერო ფარდა, რომელზეც ჩემი მოჩვენებითი ბედნიერების სურათი ეხატა... ახლა წინ მხოლოდ გარდაუვალი სიკვდილის მოახლოებას ვხედავ...
როზმონდი - არა ჩემო გოგონა..

ტურველი - მე წავალ ამ გზით და მადლიერი ვიქნები, თუ ჩემი სატანჯველი შემიმოკლებს ამ გზას.

ვოლანჟი - ყველაფერი გაივლის ჩემო ძვირფასო, ჩვენ თქვენთან ვართ.

ტურველი - შემისრულეთ ბოლო თხოვნა, დამივიწყეთ, აღარ ჩამთვალოთ ცოცხალთა შორის.... ჩემთვის ახლა მხოლოდ უკუნი ღამეა, სადაც მინდა ჩავმარხო ჩემი სირცხვილი..

როზმონდი - არა! უნდა იცოცხლოთ, არ მოგცემთ უფლებას ხელი ჩაიქნიოთ სიცოცხლეზე...

ტურველი - როცა ჭრილობები სასიკვდილოა, მათი მოშუშების ყველა ცდა ამაოა.. მარტო დამტოვეთ ამ წყვდიადში..
სცენა მეცხრამეტე
აზოლანი - ბატონო წერილია!

ვალმონი -ამ შუაღამით? მისგანაა?

აზოლანი - შევალიე დანსენისგანაა...

ვალმონი - არ მაინტერესებს! მეტი არაფერია?

აზოლანი - არა ბატონო! ამას რა ვუყო გადავაგდო?

ვალმონი - მოიცა, წაიკითხე...

აზოლანი - ვიკონტ, ჩემთვის ცნობილი გახდა როგორ მომექეცით! ვაიმე ბატონო...

ვალმონი - განაგრძე!

აზოლანი - დამცინეთ, სულელი გამომიყვანეთ, თქვენს მიერ ჩადენილი ვერაგობით იტრაბახეთ კიდეც....

ვალმონი - მართალია.. კიდევ რას წერს?

აზოლანი - მრცხვენია და განვიცდი ჩემი მიამიტობით, ასე თვალდახუჭული რომ გენდობოდით და უნებურად ხელიც კი შეგიწყვეთ..... როგორ მჯეროდა თქვენი.. ხვალ, გამთენიისას, ვენსენის ტყესთან გელოდებით! დიახ ვიკონტ, მე თქვენ დუელში გიწვევთ! ვიმედოვნებ მოხვალთ! შევალიე დანსენი!

სცენა მეოცე

დუელი
დანსენი - ვიკონტ, ვერასდროს ვიფიქრებდი, თქვენთან საქმის გარკვევა ასე თუ მომიწევდა.. აქ თქვენი ვერაგობა ვეღარ გიშველით!

ვალმონ - შევალიე, მე მზად ვარ!
დანსენი - სწრაფად, ექიმი!

ვალმონ - არა, არა! ცივა..
დანსენი - მე გითხარი სწრაფად!

ვალმონ - ახლოს მოდით  მინდა  რაღაც გითხრათ... მე დამნაშავე ვარ თქვენთან, სესილისთან.. მადამ დე ტურველთან... როგორ მითხრა მამა ანსელმა- „თუ ღვთით მოვლენილ წყალობას ვერ დააფასებ, ეს წყალობა უფლის რისხვად გადაგექცევაო.... აღსრულდა...

დანსენი - ვიკონტ, ნუ ლაპარაკობთ, ძალა გეცლებათ!

ვალმონი - მომისმინეთ, უნდა მოვასწრო, ყველაფერი გითხრათ. კეთილი რჩევა, რომელსაც იმედი მაქვს  გაითვალისწინებთ.. და სათხოვარი.

დანსენი - მე თქვენ გისმენთ..

ვალმონ - რჩევა... უფრთხილდით მარკიზა დე მერტეის.

დანსენი - მასზე რაც არ უნდა თქვათ, უფლებას ვიტოვებ ჩემი აზრი მქონდეს.
ვალმონ - და მაინც.. ამ საქმეში ჩვენ ორივე მის ნებას ვემორჩილებოდით. მომისმინეთ...ეს წერილები დაგარწმუნებთ ჩემი სიტყვების სისწორეში. წაიკითხეთ და ისე მოიქეცით როგორც გული გიკარნახებთ.
დანსენი - და თხოვნა?

ვალმონ - ეცადეთ, ოდესმე მადამ დე ტურველი ნახოთ.

დანსენ - ყური მოვკარი... მძიმედ ავად ყოფილა.

ვალმონ - მითუმეტეს, უთხარით რომ თავად ვერ გამიგია ასე სასტიკად რატომ მოვექეცი. იმ წუთიდან ჩემი ცხოვრება დამთავრდა. უთხარით რომ მის გარეშე სიცოცხლე ჩემთვის წარმოუდგენელია.უთხარით, თუ ოდესმე ბედნიერი ვყოფილვარ... მხოლოდ მასთან..

დანსენ - გადავცემ..

ვალმონ - მადლობელი ვარ. ბატონებო, მოვითხოვ, შევალიე დანსენის პატივისცემით მოეპყრათ, ის ამას იმსახურებს! როგორც ღირსეული და მამაცი ადამიანი მან იცოდა რისი გულისთვის იბრძოდა... ვშიშობ ჩემზე ამას არავინ იტყვის...
აზოლან - ვაიმე ბატონო! ახლა კი შეიძლება ვიტიროთ.
სცენა ოცდამეერთე
მონასტერი
ვოლანჟი - მომეხმარეთ, იქნებ თავი ოდნავ მაღლა ავუწიოთ.

ჟული - ჩემო კეთილო ქალბატონო, დღითიდღე დნება..

ვოლანჟი - გონზე არ მოსულა?

ჟული - გამთენიისას... მის სახელს ახსენებდა..... ბოდავდა....

ექიმი - მადამ, ცუდი ამბავი უნდა გაუწყოთ..

ვოლანჟი - ღმერთო, რა მოხდა?

ექიმი - ახლახანს, შევალიე დანსენთან დუელში, ვიკონტ დე ვალმონი...

ვოლანჟი - არა! 
ტურველი - რაო! ვალმონი აღარ არის!

ვოლანჟი - დაწყნარდით ჩემო ძვირფასო! არასწორად მოგესმათ, როგორ მიხარია გონზე მოსულს რომ გხედავთ! 

ტურველი - რატომ, რატომ ცდილობთ მომატყუოთ? მითხარით, ჩემზე ნუ დარდობთ, ის ხომ ჩემთვის, ისედაც მკვდარი იყო.
ექიმი - დიახ, რა\რა აზრი აქვს დამალვას. ბატონი ვალმონი, ამ დილით, ვენსენის ტყეში.. დუელში დაიღუპა..
ტურველი - საკმარისია! ჟული, თქვენც გადით..გთხოვთ მარტო დამტოვოთ, ჩემს მეგობართან....დამეხმარეთ ჩემო ერთგულო ადამიანო, დიახ, ასე...მომეხმარეთ რომ ასე გაჩერება შევძლო...“ყოვლისშემძლეო უფალო, მმე ვემორჩილები შენს სამსჯავროს, ოღონდ... მიუტევე ვალმონს...გევედრები! ჩემი უბედურება, რომელიც დავიმსახურე.. მის სულს ნუ დააწვება ცოდვად...მიუტევე უფალ და მე აღვავლენ შენს დიდებას! ყოვლადმოწყალებისთვის... ჟული, ჩემი ზარდახშა! ჩემო ძვირფასო, აქ ჩემი პირადი ქაღალდებია, გთხოვთ, ჩემი სიკვდილის შემდეგ მადამ დე როზმონდს გადასცეთ... ესაა ჩემი თხოვნა, ახლა კი ერთადერთი ექიმი, რომელიც მე მჭირდება... მამა ანსელმია.... ვგრძნობ, სულ მალე დამთავრდება ჩემი ტანჯვა.
სცენა ოცდამეორე

(ბაღში)

ვოლანჟი - ჩამოვსხდეთ ცოტა ხნით..დავიღალე, თქვენც დაისვენებთ ცოტას...

როზმონდი - აღარაფერი მახარებს, ისიც აღარ ვიცი რისთვის ვცოცხლობ...

ვოლანჟი - ვიცი როგორ ნაზად გიყვარდათ თქვენი ძმიშვილი...კიდევ ერთხელ მთელი გულწრფელობით ვიზიარებ თქვენს მწუხარებას.

როზმონდი - ვიცი ძვირფასო...

ვოლანჟი - მეც უკიდურესად ვიტანჯები ჩვენი განუმეორებელი მადამ ტურველის გამო.
როზმონდი - ოჰ, რამდენს ტკივილს უძლებს ადამიანი..

ვოლანჟი - ასე მგონია ბედი გამოცდას გვიწყობს და ერთი მოულოდნელობიდან უფრო მეტ სადარდებელში ისე გვაგდებს, გონზე მოსვლას ვერ ვასწრებთ...

როზმონდი - ღვთის გულისათვის მითხარით, კიდევ რაღაც მოხდა? მშვიდობაა?

ვოლანჟი - სესილი..

როზმონდი - რა მოხდა?

ვოლანჟი - მასზე ისე მძიმედ იმოქმედა ვალმონის ამბავმა, იმან რომ დანსენის ხელით მოხდა ეს უბედურება, ტურველის აღსასრულმა და რაც მთავარია მერტეის გარშემო აგორებულმა სკანდალმა.... სესილის ხომ ძალიან უყვარდა და ყველაზე  მეტად მას ენდობოდა.. მისი სიტყვა ბევრს ნიშნავდა სესილისთვის... ოჰ, რამდენი ყურადღება სჭირდება მშობელს.რა ძნელია ხედავდე, შენი გოგონა მთელი ნდობით, როგორ ესაუბრება სხვას და არა შენ. სამწუხაროდ ეს ნაგვიანები მოსაზრებები მხოლოდ მაშინ მოგდის თავში, როცა უკვე ყველაფერი მომხდარია..
როზმონდი - მითხარით სესილის რა დაემართა?

ვოლანჟი - მონასტერში გაიპარა..შემომითვალა რომ სამუდამოდ იქ სურს დარჩენა... ლამისაა შევიშალო, მომიტევოს უფალმა,მაგრამ ერთადერთი შვილი სამუდამოდ მონასტერში გამოსაკეტად არ მემეტება... მირჩიეთ რამე... ბატონ დანსენს პარიზი დაუტოვებია... იქნებ გვიან არ არის მისი შეჩერება...

როზმონდ - ნუ დააძალებთ,ჩემო ძვირფასო.. დაე თვითონ გადაწყვიტოს სად არის მისთვის უკეთესი..

ვოლანჟი - ნუთუ ჩემი გოგონა ისეთი დამნაშავეა, თქვენც რომ ამას მეუბნებით..

როზმონდი - იქნებ მისთვის ასე სჯობდეს..

ვოლანჟი - ჩემი ერთადერთი იმედი ხართ..

როზმონდი - მომიყევით მადამ მერტეის შესახებ...რა იცით?
ვოლანჟი - ამბობენ დანსენმა გაავრცელა წერილები მის შესახებ...ამის გამო საზოგადოებამ ზურგი შეაქცია...თეატრში მომხდარი შემთხვევის შემდეგ ლოგინად ჩავარდა.ციება ეგონათ, მაგრამ ყვავილი აღმოჩნდა.. მართალია ცოცხალი გადარჩა, მაგრამ ყვავილმა ისე დაამახინჯა, ცნობა შეუძლებელია.. ცალი თვალით დაბრმავდა...
როზმონდი - ვერსად გავექცევით უზენაესის რისხვას...როგორც იტყვიან ავადმყოფობამ ხელთათმანივით ამოაბრუნა მისი სულის სიმახინჯე და მის სახეზე გამოსახა.

ვოლანჟი - სწორედ ასეა...

როზმონდი - ღმერთო, ეს ქალი ნამდვილი ურჩხული აღმოჩნდა!

ვოლანჟი - როგორი დაფიქრება სჭირდება ადამიანს, შემაძრწუნებელია, რა უბედურება შეუძლია მოგიტანოს ერთმა ასეთმა სახიფათო კავშირმა.. არა და ... გახსოვთ, ჩემო ძვირფასო მეგობარო, წელიწადიც არ გასულა მას შემდეგ, მე და თქვენ ვსაუბრობდით იმ ოჯახებზე, ვისი პირადი ბედნიერება ყველაზე მყარი ჩანდა... მათ შორის განსაკუთრებული აღფრთოვანებით აღვნიშნავდით მას, ვის ბედსაც ასე დავტირით ახლა.. ჩვენი განუმეორებელი მადამ ტურველი, მშვიდი და ლაღი ხასიათის. მეუღლე, რომელსაც ძლიერ უყვარდა იგი, რომელსაც ასევე თავადაც სიყვარულით შესციცინებდა. საზოგადოება, მათი წრე რომელიც მას მოსწონდა და რომლის ნამდვილი მშვენებაც იყო. ლამაზი, მშვენიერი, ახალგაზრდა, მდიდარი და ეს ყველაფერი მტვრად იქცა... ერთი გაუფრთხილებლობის გამო.
                                                                                                                  მაია ჯაფარიძე
                                                                                                                    ციცინო კობიაშვილი

